
MINUTI

Il-Minuti tal-Laqgħa Nru 54, li saret fl-14 ta’ Mejju 2024, ġew ikkonfermati. 

KORRISPONDENZA

IĊ-CHAIRPERSON (Onor. Darren Carabott): Bħala korrispondenza kellna email mibgħuta proprju lbieraħ mis-Segretarju Permanenti fil-Ministeru għall-Edukazzjoni, l-Isport, iż-Żgħażagħ, ir-Riċerka u l-Innovazzjoni fejn fiha ngħatatilna l-informazzjoni li konna tlabna. 

KONTINWAZZJONI TAD-DISKUSSJONI DWAR IN-NEFQA TAL-GVERN FIL-QASAM TAL-ISPORT F’DAWN L-AĦĦAR ĦAMES SNIN, B’RIFERENZA LEJN IR-RAPPORT TAL-AWDITUR ĠENERALI DWAR IL-KONTIJIET PUBBLIĊI GĦAS-SENA 2019 (MALTA NATIONAL SHOOTING RANGE PAĠNI 139-147); IR-RAPPORT TAL-AWDITUR ĠENERALI DWAR IL-KONTIJIET PUBBLIĊI GĦAS-SENA 2022 (NATIONAL DEVELOPMENT AND SOCIAL FUND INVESTMENTS AND FUNDING OF SOCIAL PROJECTS PAĠNI 84-92); U RAPPORTI ANNWALI U STQARRIJIET FINANZJARJI TA’ SPORTMALTA GĦAS-SNIN 2020, 2021 U 2022.

IĊ-CHAIRPERSON: Nibda biex nistieden lill-Ministru Clifton Grima sabiex jingħaqad magħna fuq il-mejda.

L-Onor. Clifton Grima, Ministru għall-Edukazzjoni, l-Isport, iż-Żgħażagħ, ir-Riċerka u l-Innovazzjoni, ħa postu madwar il-mejda.

IĊ-CHAIRPERSON:  Kif tafu dan huwa suġġett magħżul min-naħa tal-Gvern u għalhekk nistieden lill-Onor. Alex Muscat sabiex jibda bid-domandi tiegħu lill-Ministru. 

ONOR. ALEX MUSCAT: Ministru, fl-aħħar laqgħa li kellna dwar dan is-suġġett – nassumi li segwejt – kien hawn is-Segretarju Permanenti li ta overview tekniku u fid-dettall ta’ dak li tagħmlu intom f’dak li għandu x’jaqsam mal-isport, u fost l-oħrajn ta listi pjuttost estensivi ta’ proġetti li saru f’dawn l-aħħar ftit snin biss. Se nibda nistaqsik biċċa biċċa. 

Is-Sur Vella beda billi jitkellem fuq l-istrateġija li qed taħdmu fuqha, li għandi nifhem li se twassalna għal ħames snin oħra. Ministru, tista’ tibda billi tispjega ftit lil dan il-Kumitat l-istrateġija li qed taħdmu fuqha marbuta mal-isport, li minnha mbagħad toħroġ in-nefqa li qegħdin neżaminaw? 

ONOR. CLIFTON GRIMA (Ministru għall-Edukazzjoni, l-Isport, iż-Żgħażagħ, ir-Riċerka u l-Innovazzjoni): Nagħmel introduzzjoni bħalma jagħmel kulħadd? 

IĊ-CHAIRPERSON: Biex nispjega ftit, meta s-suġġett kien tal-Oppożizzjoni u kellna xhieda quddiem il-Kumitat, din ingħatat taħt ġurament, però għal dan is-suġġett il-Membri tal-Gvern kienu talbu li din tingħata f’forma ta’ informazzjoni u ma tingħatax taħt ġurament. Id-domandi li nistaqsi fil-bidu nagħmilhom meta x-xhieda jkunu taħt ġurament imma, kif talbu l-Membri tal-Gvern, din qed titqies bħala devoluzzjoni ta’ informazzjoni. 

ONOR. CLIFTON GRIMA: Kif kulħadd jaqbel, l-isport huwa parti ċentrali ħafna mill-ħajja tagħna. Dan huwa l-feel li minn dejjem kien hemm, minn dejjem kien hemm interess, u l-poplu Malti dejjem segwa l-isport.  Allura naħseb li meta nitkellmu dwar kwalità ta’ ħajja, dwar l-importanza tal-attività fiżika fuq diversi aspetti anke mil-lat ta’ saħħa fiżika, ta’ saħħa mentali u diversi aspetti oħra, rajna li jkun importanti li, l-ewwel nett, nelevaw fl-aġenda nazzjonali ta’ pajjiżna l-importanza tal-isport, xi ħaġa li llum hija evidenti, u ridna li din ma tkunx xi ħaġa momentarja imma li jkollna legat, li biex tibnih irid ikollok perkors, u li biex tagħmlu ridna li jkollna strateġija. 

Din l-istrateġija qegħdin naħdmu fuqha billi nimplimentawha. Hija strateġija li tħares lejn il-mod kif wieħed iħares lejn l-isport, lejn l-approach, lejn l-attitudni lejn l-isports, lejn l-importanza tal-isport fil-ħajja tagħna u ta’ wliedna u allura fis-sistema edukattiva tagħna. Hemm ħafna proġetti li, sfortunatament, ma tantx jingħataw prominenza imma mat-tfal qegħdin naħdmu fuq ħafna aspetti. Tejjibna t-tajjeb li sibna għax, pereżempju, l-Iskola Nazzjonali tal-Isport, li kienet ħolma sabiħa li bdiet tieħu l-forma tagħha madwar għaxar snin jew 11-il sena ilu, illum hija skola li qed tagħti esperjenza unika lil diversi studenti atleti.  

Meta rajna l-istrateġija, ħarisna lejn numru ta’ pilastri, u l-ewwel pilastru huwa l-edukazzjoni u allura l-għarfien – u qed nibni fuq dak li qal is-Segretarju Permanenti – li huwa kruċjali... Ħalli nitlaq minn premessa.  Meta nħarsu lejn is-sistema edukattiva tagħna, irridu nħarsu lejn sistema li tara l-iżvilupp sħiħ tal-persuna. Mela għandek l-aspett akkademiku, li huwa importanti  u kruċjali ħafna, imma min-naħa l-oħra għandek diversi aspetti oħra marbuta ma’ ħiliet varji li huma kruċjali.  Fl-edukazzjoni jrid ikollok l-għarfien dwar setturi u l-importanza tagħhom u anke l-benefiċċju li wieħed jieħu mill-attività fiżika. 

Illum il-ġurnata, aktar ma jgħaddi ż-żmien, minn inizjattivi fis-settur edukattiv qegħdin immorru għal programmi li jinkludu attività fiżika almenu erba’ darbiet fil-ġimgħa, programmi li t-tfal jitgħallmu ħiliet li għal dawk li huma tal-età tiegħi – u jien m’għandix xi 100 sena –kienu ħiliet bażiċi, bħal li ssuq ir-rota u taqbeż il-ħabel, li jgħinu lil dak li jkun fl-aspett ta’ moviment għall-ġisem kollu, kif ukoll l-għarfien li l-isport huwa parti importanti mill-iżvilupp tat-tfal tagħna u allura m’hemm xejn li jitfgħu f’oppożizzjoni għall-edukazzjoni tradizzjonali li aħna mdorrijin nagħmlu riferenza għaliha, jiġifieri għall-ktieb. U dak jeħodna għall-punt li jmiss, jiġifieri l-parteċipazzjoni u l-input  tal-isport fil-kwalità tal-ħajja. 

Ħafna minnkom, f’xi ħin jew ieħor tal-ġurnata jew tal-ġimgħa tagħkom, tmorru f’postijiet fejn hemm l-attività fiżika għaddejja, li jista’ jkun gym jew jista’ jkun fejn tieħdu lit-tfal tagħkom għal attivitajiet sportivi. Kemm huwa importanti li jkollok din il-parteċipazzjoni u li nħajru liż-żgħażagħ, lit-tfal u lill-ġenituri sabiex jersqu lejn dawn it-tip ta’ attivitajiet għax jeffettwaw b’mod dirett il-kwalità tal-ħajja. Bniedem li huwa b’saħħtu u san fiżikament kapaċi jikseb riżultati aħjar fil-ħajja tiegħu ta’ kuljum u allura rajna li nagħtu diversi inċentivi biex wieħed jaqbad dak il-perkors partikolari. Dawn l-inċentivi jvarjaw minn għajnuna għal ċerti kategoriji ta’ atleti, għal ċerti kategoriji ta’ tfal li ġejjin minn background  jew ieħor, bħal scholarships u  tax rebates, li huma intiżi biex ikunu inċentiv għal dan it-tieni pilastru ta’ din l-istrateġija. 
Imbagħad hemm it-tielet punt kruċjali li huwa l-faċilitajiet sportivi madwar il-pajjiż. Is-Segretarju Permanenti kellu l-opportunità li jagħmel riferenza għal-lista estensiva li bniet SportMalta, imma rrid ngħid li għandna realtajiet li jvarjaw ħafna. Pereżempju, din il-ġimgħa ospitajna l-final four taċ-champions league tal-waterpolo. Kien avveniment mill-isbaħ, rajna l-aqwa atleti tad-dinja f’dan l-isport partikolari, u kienet xi ħaġa li tagħmlek kburi li tista’ tagħmilha. Imma stajna nagħmlu din l-biċċa xogħol għax għandna numru ta’ faċilitajiet oħra madwar il-pajjiż li jistgħu jassorbu d-domanda lokali li jużaw din il-faċilità partikolari, għax biex tospita kompetizzjoni bħal dik, il-pixxina għal ċertu perjodu ta’ żmien, anke dakinhar tal-avveniment, tkun okkupata, u allura kellna faċilitajiet li wħud minnhom inbnew minna fl-aħħar snin u oħrajn li kienu diġà hemmhekk u saritilhom l-upgrade li kellhom bżonn.  Pereżempju, għandna pixxini li llum jistgħu jissaħnu, u stajna narawhom ikunu ta’ benefiċċju biex nospitaw dawn it-tip ta’ avvenimenti.  U nista’ ngħid li għandna aktar avvenimenti ġejjin. 

IĊ-CHAIRPERSON: Ministru, ippermettili ninterrompik.  Inti qiegħed tagħmel introduzzjoni, jew qed twieġeb lill-Onor. Muscat? 

ONOR. CLIFTON GRIMA: Waħda mal-oħra. 

IĊ-CHAIRPERSON: Qed ngħidlek hekk minħabba li skont ir-regoli tal-Kumitat l-introduzzjoni hija limitata għal 10 minuti. 

ONOR. CLIFTON GRIMA: Qed nagħmel riferenza għall-istrateġija mbagħad inkun nista’ nwieġbu. 

IĊ-CHAIRPERSON: Qed ngħidlek hekk peress li l-għaxar minuti allowed għall-preżentazzjoni skorrew issa.  Dejjem tista’ tamalgama l-introduzzjoni mad-domanda tal-Onor. Muscat. 

ONOR. CLIFTON GRIMA: Bil-permess tal-Kumitat se nkompli nibni fuq l-argument tal-introduzzjoni, li hija parti mit-tweġiba. 

IĊ-CHAIRPERSON: Biex nibqgħu mar-regoli, kemm torbot mad-domanda tal-Onor. Muscat. 

ONOR. CLIFTON GRIMA:  Iva, Sur President.  Kont qed nitkellem dwar il-faċilitajiet. Ħafna drabi, aħna l-politiċi, meta nsemmu faċilità nifhmu dik il-faċilità li forsi inawgurajna, però mhuwiex il-każ. Pereżempju, aħna għandna ftehim mal-Malta Football Association (MFA) li jgħid li l-pitches li saru madwar il-pajjiż b’investiment ta’ €6 miljun...  Hemm skeda li bnejna mal-MFA, fejn rajna l-pitches li diġà huma available u kif dawn b’mod gradwali jiġu mibdula abbażi tal-bżonn, abbażi tal-wear and tear li sofrew u esperjenzaw matul is-snin. Dan huwa proċess kontinwu. 

Semmejna l-pixxina u l-attivitajiet tal-waterpolo. Ftit tax-xhur ilu ġo Bormla inawgurajna l-ewwel pixxina ta’ daqs olimpiku, u ospitajna kompetizzjoni internazzjonali fiha. Illum ġiet iċċertifikata mill-awtoritajiet kompetenti tal-isport, mhux lokali imma internazzjonali, bħala li hija ta’ livell meħtieġ biex tospita dawn it-tip ta’ avvenimenti. Tajjeb ngħid li tali ċertifikazzjoni ma tiġix billi ssir sempliċi spezzjoni any time of the day and any time of the week kif ġieb u laħaq, imma jridu jaraw kompetizzjoni ta’ ċertu livell u ta’ ċerta portata ssir, u aħna għaddejna minn dak it-test. 

Barra minn hekk sibna pixxini li kienu diġà eżistenti u bdejna proċess biex nistallaw il-heating fihom, naraw li jkollhom aktar faċilitajiet, anke anċillari, u li jassiguraw li jkunu aktar miftuħa. Is-sabiħ ta’ dan l-investiment, u allura s-suċċess ta’ din l-istrateġija, huwa li mmultiplikajna ħafna drabi l-potenzjal u s-saħħa tagħna fl-isport akwatiku u d-domanda dejjem tiżdied. Tista’ tgħid li minn faċilità waħda li kellna f’Tal-Qroqq, li kienet tintuża għal perjodu partikolari, bdejna billi żidna l-ħinijiet, żidna x-xhur li tiftaħ minħabba li għandhom il-heating, u llum il-ġurnata hemm l-istess ħaġa qed issir fin-Neptunes u fis-Sirens, u hemm ix-xogħol għaddej ħalli nagħmlu l-istess ħaġa f’Birżebbuġa. 

Dawn huma diversi aspetti li jħarsu lejn il-faċilitajiet. Mela għandek faċilitajiet eżistenti li investejna fihom, u faċilitajiet ġodda li nbnew mill-ġdid.  Kemm jista’ jkun wieħed jara li ma jikkuppjax l-istess mudell sabiex ikun hemm varjetà ta’ faċilitajiet intiżi biex jolqtu diversi sezzjonijiet tal-poplu. 

ONOR. ALEX MUSCAT: Ministru, is-Segretarju Permanenti, Matthew Vella, tana lista ta’ proġetti kapitali.  Nista’ ngħaddilek din il-lista li bagħtilna u tispjega item item x’inhuma dawn il-proġetti u x’kienu jinkludu biex ikollna idea ta’ x’kien jinvolvi kull proġett?
ONOR. CLIFTON GRIMA:  Mhix problema li nispjega dwar il-proġetti kollha, imma jekk għandna sagħtejn biss...  Ħalli nkompli fuq il-faċilitajiet u nibni fuq dak li qal l-Onor. Muscat. Pereżempju, l-isnooker huwa sport li ilu s-snin f’pajjiżna u kellna world champions u anke champions fuq livell Ewropew – naf li fuq din il-mejda hawn min jilgħab is-snooker – imma f’Marzu tal-2019... 

IĊ-CHAIRPERSON: Qed nifhem li l-Membri tal-Gvern qed jifirħu lix-shadow minister tal-isport għall-kapaċitajiet tiegħu fl-isport.  Hux hekk? 

ONOR. CLIFTON GRIMA: Qed inkunu partikolari ħafna, fl-isnooker qed ngħid, għax inkella l-Onor. Bencini jieħu għalih minħabba l-football. (Interruzzjonijiet) Mhux biex inġellidkom, jew biex indaħħal aspett ta’ kompetizzjoni bejnietkom. Hemmhekk, għall-ewwel darba, kellna faċilità f’kumpless edukattiv li mmassimizzajna parti minnu, u allura riżorsa, u llum għandna kumpless tal-isnooker, li meta ġie inawgurat rajt nies li taw 50 sena, 60 sena għal dan l-isport f’pajjiżna jibku bil-ferħ. U allura hemmhekk tara kif SportMalta tmur ukoll għal dixxiplini sportivi, allavolja forsi ma jkunux mainstream u ma jkollhomx l-eluf ta’ atleti parteċipanti. Naturalment qatt ma tkun għamilt biżżejjed u rridu nkomplu ninvestu f’dan l-aspett. Ħalli ngħaddi issa għall-padiljun tal-basketball li ġie inawgurat f’Diċembru 2020. 

L-ewwel darba li dħalt f’dan il-padiljun kien meta mort nara avveniment li kien sar hemmhekk.  Kienet faċilità addattata għall-isport ta’ żmien l-Ingliżi; malli tagħmel ix-xita, malli jkun hemm in-nida, meta jkun riħ isfel, kollox jeffettwa l-performance tal-atleti tal-basketball. Illum il-ġurnata għandna dar denja għall-basketball.  Ma rridx nidher li qed ngħid li l-Gvern għamel kollox waħdu; il-Gvern għamel ħafna imma kien hemm federazzjonijiet u assoċjazzjonijiet li dejjem ressqu ‘l quddiem, tawna l-viżjoni tagħhom u flimkien bdejna nimplimentaw dawn it-tip ta’ proġetti. Ospitajna kompetizzjonijiet internazzjonali, anke oltre l-Logħob tal-Pajjiżi ż-Żgħar – fejn rajt ħafna minnkom li attendejtu – fejn stajna naraw it-team Malti jikkompeti full house u huwa diffiċli ħafna tiddeskrivi l-emozzjonijiet li tkun qed tara fuq l-istands, speċjalment tas-supporters iż-żgħar. 

ONOR. GRAHAM BENCINI: Inkunu onesti, Ministru, anke aħna kellna l-istess emozzjonijiet tas-supporters. 

ONOR. CLIFTON GRIMA: Għamilna bħalhom, u probabbli agħar minnhom, imma rridu nagħtu eżempju u hija xi ħaġa sabiħa. Din hija binja tal-1903, li kienet tintuża mill-uffiċjali tal-Imperu Ingliż fil-Marsa. L-ewwel darba li dħalt fiha qgħadt attent fejn nitfa’ saqajja bl-ammont ta’ skart li kien hemm, inkluż siringi.  Kienet binja fi stat tal-biki, kien post għall-abbuż, ġo post daqshekk ċentrali f’pajjiżna, għax ftit metri ‘l bogħod hemm waħda mit-toroq arterjali ta’ pajjiżna. Illum, minn post għall-abbuż għandna faċilità, f’dak li, fil-viżjoni tagħna bħala pajjiż, huwa villaġġ sportiv għax għandek diversi dixxiplini sportivi.  Din il-binja, li kienet ta’ għajb għall-poplu Malti u Għawdxi, illum hija xi ħaġa sabiħa; hemm faċilitajiet li jintużaw minn min irid jagħmel booking, sala tal-konferenzi fejn wieħed jista’ jitkellem, u faċilitajiet oħra. Tajna wkoll faċilitajiet lir-rugby, lis-soft ball u lil diversi dixxiplini sportivi oħra, u tajna dar lill-isports Malti u Għawdxi. 

Dik hija xi ħaġa li naħseb hija ta’ eżempju, u l-viżjoni tagħna ta’ villaġġ sportiv hija li nifhmu li hemm faċilitajiet li huma totalment tal-Gvern, hemm faċilitajiet oħra li għalkemm mibnija mill-Gvern huma amministrati minn assoċjazzjoni jew federazzjoni, hemm ukoll dawk tal-privat, bħall-Marsa Sports Club – li minn hawnhekk irrid insellmilhom għax-xogħol kbir li jagħmlu – u naħseb li wasal iż-żmien li jkollna fondazzjoni li l-aspetti komuni, bħal toroq, passaġġi komuni, u branding komuni jistgħu jattiraw turiżmu sportiv u kompetizzjonijiet internazzjonali.  Importanti li jkollna waħda tissapportja lill-oħra, għax ma nixtieqx li jkollna replika tal-istess faċilitajiet ftit metri ‘l bogħod minn xulxin. U naħseb li mexjin tajjeb fuq dan. 

Il-pool tas-sirens ġiet inawgurata f’Marzu ta’ sentejn ilu. L-ewwel darba li kellmuni bħala kumitat tas-Sirens kienu qaluli li għandhom problema kbira għax kellhom faċilità li kienet qed taqa’ biċċiet. Bdejna naħdmu, bdejna nirsistu, ittappjajna flimkien fondi minn fond partikolari tal-Awtorità tal-Ippjanar, u llum għandna pixxina li titgawda s-sena kollha u tista’ tintuża mill-komunità tal-lokal, xi ħaġa li hija sabiħa għax tirrifletti l-kwalità tal-ħajja u l-parteċipazzjoni li qegħdin nitkellmu fuqha. Hemmhekk għandna komunità li qed tibbenefika minn proġett sportiv, li kien hemmhekk, tejjibnih, u mmassimizzajna r-riżorsi tagħna.  U din hija xi ħaġa li lili tagħmilni kburi għax kellna kumitat li ta l-kontibut tiegħu b’mod volontarju.  U importanti ngħidu li ħafna mill-kumitati jaħdmu b’mod volontarju, u permezz ta’ hekk wieħed jista’ jara l-importanza tal-isport fil-fibra soċjali ta’ pajjiżna. Illum il-ġurnata dawn jimmassimizzaw ix-xogħol li jsir; morru x’ħin tridu u taraw il-lanes kollha mimlija. 

Is-Segretarju Permanenti għamel riferenza għall-Marsa Athletic Stadium. Fil-leġiżlatura li għaddiet, jiena u l-Onor. David Agius – li kien shadow minister tal-isport – rajna l-inawgurazzjoni tar-resurfacing tat-trakka tal-atletika, li saret waħda ta’ livell internazzjonali u, għal darb’oħra, morna hemmhekk biex ikollna ċertifikazzjoni tal-awtoritajiet sportivi kompetenti. Imma ma waqafniex hemmhekk. Illum l-istadium huwa verament stadium għax żidna l-faċilitajiet u mmassimizzajna dak li kien hemm. L-ikbar avveniment li jiġini f’moħħi, fejn rajna full house, kienu l-Logħob tal-Pajjiżi ż-Żgħar, imma jiġu wkoll organizzati sports days minn diversi skejjel, avvenimenti li jiġu organizzati minn SportMalta u mill-Athletics Association.  Filwaqt li hemm l-għarfien li għamilna xi ħaġa kbira, naħseb li nistgħu nagħmlu ħafna aktar, anke f’dawk il-faċilitaijiet li hemm hemmhekk. Fuq dan l-aspett, bħalma qed jiġri ma’ diversi assoċjazzjonijiet u federazzjonijiet li għamilt riferenza għalihom, hemm djalogu kontinwu bejnhom u l-Ministeru u SportMalta. Jekk nistgħu nimmassimizzaw faċilitajiet li diġà qegħdin hemmhekk, nagħmluha. U għalhekk l-importanza li dik l-area tal-Marsa, li n-nanniet tagħna kienu jgħidulha l-Marsa tal-Ingliżi, nimmassimizzawha u ngħinu lil xulxin sabiex nikbru hemmhekk. U din hija xi ħaġa li dwarha rrid ninża’ l-kappell lill-ħaddiema ta’ SportMalta, mill-kbir saż-żgħir, li kollha jagħtu l-kontribut tagħhom. 

Il-handball pavilion, li ġie inawgurat ftit ta’ snin ilu, huwa l-ewwel faċilità tax-xorta tagħha u huwa eżempju ta’ kif isir ix-xogħol.  Din tinsab ftit ‘il bogħod mill-isnooker academy, u ftit ‘il bogħod mill-ground ta’ Maria Assunta.  F’dan il-każ konna tkellimna mal-federazzjoni tal-handball, li kienu qalulna li permezz ta’ dawn it-tip ta’ faċilitajiet wieħed jista’ jittappja fondi internazzjonali. Il-Gvern, permezz ta’ SportMalta, bena l-faċilità, imma huwa sabiħ ħafna li tkun tista’ tagħti ċ-ċwievet lill-istess assoċjazzjoni, lill-istess nies li jkunu qed jamministraw u jkunu jistgħu jagħmlu li għadhom jagħmlu hemmhekk. 

Dik hija l-viżjoni tagħna, u fadlilna x’nibnu minn dawn it-tip ta’ padiljuni li jħarsu lejn diversi aspetti. Se jkollna padiljuni – u bħalissa qegħdin nitkellmu ma’ diversi assoċjazzjonijiet – li jkunu speċifiċi, oħrajn li huma multipurpose u jistgħu jintużaw minn diversi għaqdiet, clubs u individwi sportivi li jħossu l-ħtieġa.  U minn hemmhekk ġejja s-saħħa tan-numru ta’ proġetti li jissemmew fil-korrispondenza li bagħat is-Segretarju Permanenti, għax filwaqt li nafu li għandna pajjiż, u Allaħares ma kienx hekk għax huwa minn ewl id-dinja, jiġifieri mhijiex kwestjoni li qed niftaħar bix-xogħol li sar fl-aħħar snin o meno, għax il-pajjiż ma jista’ qatt jieqaf jinvesti fl-isport...  Dawn it-tip ta’ faċilitajiet iridu jkomplu jiżdiedu.  Il-parteċpazzoni qed tikber, l-għarfien qed jikber, u naħseb dawn it-tip ta’ proġetti huma ta’ eżempju kif wieħed jista’ jimmassimizza, f’kumpless edukattiv, spazju li kien mitluq, ma kienx qed jintuża u llum il-ġurnata għandek faċilità sportiva. 

Il-Kottonera Sports Complex National Indoor Pool – li jien irriferejt għaliha bħala l-pool ta’ Bormla għax inkella n-nies ta’ Bormla jgħiduli li hemmhekk mhux il-Kottonera imma Bormla – hija faċilità li meta ġejt afdat bir-responsabilità politika mill-isport u rajt l-idea, indunajt li ma kienx se jkun proċess faċli għal diversi raġunijiet, fosthom biex wieħed iwassal on site  il-materjal neċessarju, bħal travi u ħġieġ, li ried jiġi armat fuq il-lant tax-xogħol. U allura meta mmur fuq il-post ngħid li għamilna biċċa xogħol tajba. Li rrid ngħid – u hawnhekk ma niddejjaqx inkun awtokritiku – huwa li nistgħu, u għandna, intejbu l-performance u l-availability tagħha, u qegħdin naħdmu biex naraw li tali faċilità tintuża b’mod aktar frekwenti. Irrid ngħid li din tintuża kuljum, imma nistgħu nimmassimizzaw diversi istanzi u diversi kategoriji ta’ nies li jkollhom bżonn jagħmlu użu minn tali faċilità.  Pereżempju, kif għamilna din il-faċilità sportiva li hija l-ewwel waħda ta’ daqs olimpiku f’pajjiżna li hija indoor?  Ħlomna biha? Qam il-Ministru filgħodu u qal li ried jagħmilha? Le. Poġġejna bilqiegħda mal-assoċjazzjoni u qalulna li bħala pajjiż, fl-isport akwatiku, filwaqt li hemm potenzjal li nistgħu ntejbu l-performance tagħna, dan il-potenzjal ma nistgħux nisfruttawh fil-massimu tiegħu jekk ma jkollniex faċilità indoor, għax lil hinn minn dak li huwa ovvju, ta’ aspetti marbuta max-xitwa meta jkollok il-maltemp, għandek kompetizzjonijiet li jsiru barra minn xtutna, u anke l-mod li wieħed jieħu n-nifs u l-mod li wieħed ikollu l-performance tiegħu hija totalment differenti bejn pixxina fil-magħluq u pixxina fil-miftuħ. Għalhekk poġġejna, xammarna l-kmiem, u spazju amministrat minn SportMalta li kien qed jintuża fula f’qargħa bdilnih f’din il-faċilità. 

Is-Segretarju Permanenti semma wkoll il-Marsa Multipurpose Centre Block 1 u Block 2. Dawn huwa żewġ faċilitajiet sportivi fil-Marsa li jħarsu lejn l-isport tal-weightlifting. Kollha kemm aħna nifirħu lill-atleti tagħna fil-weightlifting li b’mod regolari jġibu suċċessi fid-diversi kategoriji fuq livell dinji u anke Ewropew, u għandna żgħażagħ li diġà għamlu isem għal pajjiżna, u żgħażagħ li jirbħu awards lokali b’għażla indipendenti min-naħa tal-ġurnalisti, u għalhekk ridna nagħtu din it-tip ta’ opportunità li jkollhom post fejn jistgħu jitħarrġu. 

Għandna mbagħad il-ġinnastika.  Min jaħseb li l-ġinnastika hija xi ħaġa marbuta b’mod esklussiv mal-bniet ta’ età tenera, għandu żball. Lil hinn min-numri ta’ tfal li jipprattikaw, nafu li l-ġinnastika hija ta’ għajnuna kbira waqt l-iżvilupp, għax minnha nnifisha t-tfal iħaddmu numru ta’ muskoli li meta jkunu bilqiegħda żgur li ma jkunux qegħdin jitħaddmu. U dik hija xi ħaġa kruċjali fl-iżvilupp. 

Hemm imbagħad iċ-ċentru tat-tennis f’Pembroke. Ftit tal-ġranet ilu inawgurajt iċ-ċentru tax-xjenzi ftit passi ‘l bogħod u stajt nara li qed isiru l-aħħar irtokki biex għall-ewwel darba jkollna ċentru tat-tennis. Veru li diġà għandna faċilitajiet tat-tennis madwar il-pajjiż, u anke rnexxilna nospitaw tournaments, imma meta jkollok rappreżentanti tal-Association of Tennis Professionals (ATP) li jiġu fuqek u jgħidulek li għandna pajjiż li għandu dak kollu neċessarju biex jagħmlu tournament imma m’għandniex numru ta’ courts fejn xulxin li jagħtuna l-faċilità li nistgħu norganizzaw din l-biċċa xogħol...  Ma jkunx sabiħ li pajjiżna jospita għall-ewwel darba dawn it-tip ta’ kompetizzjonijiet li jkunu ta’ livell u ta’ prestiġju aktar importanti? Nhar is-Sibt iltqajt ma’ bniedem li qalli li ra Tal-Qroqq fuq Sky Sport. Ara x’reklam għal pajjiżna! Illum għandna l-għarfien u l-ħila biex norganizzaw dawn il-kompetizzjonijiet u avvenimenti u noħorġu, mhux ta’ nies imma xi ħaġa aktar. U dik hija l-viżjoni tagħna; intejbu dak li hemm u nibnu affarijiet ġodda li huma importanti. 

Għandna wkoll il-Kottonera Adventure Park, li huwa masġar viċin SportMalta magħluq bil-grada u l-katnazz. Kulħadd jitkellem fuq il-kwalità tal-ħajja imbagħad masġar f’area daqstant urbana – kulħadd jaf li l-area tat-tliet ibliet hija urban ħafna – inħalluha mitluqa hekk. Niftħuha biss bl-implikazzjonijiet kollha li wieħed jista’ jara, jew għandna nagħtu xi ħaġa li l-familji jkollhom inċentiv biex imorru hemmhekk u bħala poplu jkollna inċentiv biex naraw li jkun hemm il-manutenzjoni marbuta magħha?  Għax dawn il-faċilitajiet mhux tagħmilhom biss trid imma trid tagħmlilhom manutenzjoni regolari, u l-manutenzjoni tirrikjedi riżorsi umani u investiment sostanzjali. U hemmhekk qegħdin naraw li jkun hemm adventure park biż-zip lining fejn il-familja tista’ tmur tgawdi l-ħinijiet tagħha flimkien f’ambjent li huwa san, u dak li ħafna drabi naraw iseħħ barra minn xtutna u ngħidu kemm ħadna gost meta morna f’dik il-parti tal-Ewropa u anke lil hinn mill-Ewropa, inkunu nistgħu verament ngħidu li għandna xi ħaġa simili f’pajjiżna. M'aħniex nikkupjaw imma qegħdin noħolqu spazji ġodda. 

Għandna mbagħad aspett ieħor tal-faċilitajiet, u dan tgħixuh miegħi intom hawnhekk. Ikollok numru ta’ għaqdiet sportivi li jingħataw it-titolu ta’ ċens tal-faċilità sportiva li jkunu qegħdin jamministraw. U mill-2017 ‘il hawn għaddejna għexieren ta’ titoli simili, u biex jiġu mgħoddija jrid ikollok proċess li jinvolvi lill-Awtorità tal-Artijiet, li tagħti t-titolu lil SportMalta, li min-naħa tagħha mbagħad tgħaddi dan it-titolu lill-għaqdiet sportivi.  U parti minn dan il-proċess jinvolvi wkoll kumitat parlamentari fejn minn hemmhekk tajna t-titolu ta’ ċens lil għexieren ta’ għaqdiet sportivi sabiex ikunu jistgħu jippjanaw, bl-għarfien li ma nistgħux inħallu kumitati jaħdmu sena b’sena, imma jrid ikollhom serħan il-moħħ li anke jekk se jagħmlu investiment dak l-investiment se jagħmluh fuq biċċa proprjetà li jafu li għandhom titolu fuqha għal 30 jew 40 sena. Normalment illum il-ġurnata qed ikun ta’ 45 sena. Sal-lum stess, kif tispiċċa din il-laqgħa tal-kumitat, għandna kumitat simili – l-Onor. Sammut Hili naħseb se tkun qiegħda miegħi fl-istess kumitat u nassumi li anke l-Onor. Agius – fejn se jkun hemm ħames clubs li se jibbenefikaw minn proċedura simili. Jiġifieri meta nitkellmu fuq l-isport, anke waqt li qegħdin nitkellmu hemm xogħol għaddej li jara din it-tip ta’ evoluzzjoni li qegħdin naraw. U għal darb’oħra tara x-xogħol li jagħmlu n-nies involuti; l-atleti, is-supporting staff u l-amministrazzjoni li mingħajrhom il-pajjiż ma jkunx jista’ jagħti t-titolu lil dawn l-għaqdiet.  Jiġifieri l-amministraturi jagħmlu biċċa...

IĊ-CHAIRPERSON: Ministru, hawn deputati li jixtiequ jagħmlu xi domandi. 

ONOR. CLIFTON GRIMA: Kollox sew. Ħalli nkompli fuq l-istrateġija.

IĊ-CHAIRPERSON: Naħseb li l-Onor. Sammut Hili tixtieq tagħmel domanda.

ONOR. DAVINA SAMMUT HILI: Ministru, min-naħa tiegħi xtaqt nistaqsik fuq żewġ aspetti. Inti tkellimt fuq it-turiżmu sportiv, u nafu kemm hu importanti dan it-tip ta’ turiżmu għax naħseb li hija niċċa fejn għandna fejn nimirħu. Huwa fatt magħruf li bl-investiment massiċċ li qed isir fil-qasam sportiv qed inħajru iktar clubs sportivi, kemm tal-football kif ukoll ta’ attivitajiet sportivi oħra. Jien xtaqt li tgħidilna jekk bħala Ministeru għandkomx in the pipeline nefqa biex tinċentivaw, kemm clubs lokali kif ukoll clubs internazzjonali biex jiġu Malta ħalli jużaw il-faċilitajiet sportivi tagħna.  

Naf li SportMalta wkoll qed tagħmel xogħol impekkabbli u qegħdin inklużi wkoll fl-istrateġija li tkellimt dwarha inti. Tista’ telenka n-nefqa totali ta’ SportMalta dwar fejn imorru l-flus investiti mill-Gvern għall-benefiċċju taż-żgħażagħ tagħna li qed jagħtu riżultati tajbin?  F’din f’din l-aħħar sena rajna x’qabża enormi għamilna grazzi għall-inċentivi li permezz tagħhom dejjem tejjibna l-faċilitajiet u nvestejna fiż-żgħażagħ sportivi tagħna. 

ONOR. CLIFTON GRIMA: Onor. Sammut Hili, nista’ ngħid li lqatt il-pilastri rimanenti tal-istrateġija għall-isport. Qed ngħid hekk għax wieħed jista’ iħares lejn l-isport bħala industrija, fis-sens li t-turiżmu sportiv jista’ jattira lejn pajjiżna niċċa partikolari ta’ turist – diġà qed issir imma nistgħu nkunu ħafna aħjar – li jiġi hawnhekk minħabba l-attività sportiva. Ftit tal-ġranet oħra se nospitaw il-World Cup tal-Waterpolo ta’ taħt is-16-il sena, fejn se jkollna 32 team f’pajjiżna, uħud minnhom se jiġu ftit jiem qabel il-kompetizzjoni u hemm oħrajn, speċjalment dawk li ġejjin minn kontinenti oħrajn, li se jiġu ħafna ġranet qabel. Dan jimlina bil-kuraġġ li dawn it-tip ta’ kompetizzjonijiet, apparti li jagħtu opportunità lill-atleti tagħna jikkompetu kontra atleti li ġejjin minn bnadi oħra,  allura aspetti marbutin mal-livell, aspetti marbutin mal-istamina kif ukoll aspetti marbutin anke mal-esperjenza li trid litteralment iddaħħal saqajk fl-ilma kiesaħ biex tkun taf x’inhi...  It-turiżmu sportiv huwa dak ukoll.   Permezz tal-fondi tal-NDSF għaddejna €10 miljun  lill-MFA. Dawk li kienu t-training grounds f’Ta’ Qali, li diġà jintużaw għat-turiżmu sportiv, qed jiġu upgraded, u hekk nistgħu nimmassimizzaw  dawk li huma riżorsi diġà eżistenti tal-MFA u hemm proġett li dalwaqt naraw il-frott tiegħu.  Fl-ottika ta’ dan l-investiment, il-Union of European Football Associations (UEFA) ma ddejqet xejn tinnegozja mal-MFA il-kampjonat ta’ taħt id-19-il sena li ospitajna ftit tax-xhur ilu f’pajjiżna. Jiġifieri dawk huma aspetti li rridu nħarsu lejhom.  Semmejt l-NDSF u hawnhekk nixtieq nagħmel parentesi. 

L-NDSF tagħti fondi varji lil aspetti sportivi. Semmejt dawn l-€10 miljun għall-MFA, €4.9 miljun intnefqu fuq taħriġ u preparazzjoni għall-atleti tagħna għal-Logħob tal-Pajjiżi ż-Żgħar, liema ammont tista’ tgħid reġa’ ġie kommess u bħalissa għaddejja ħidma mill-Kumitat Olimpiku Malti, li huma partners tagħna, u mad-diversi assoċjazzjonijiet u federazzjonijiet li jieħdu sehem f’dawn it-tip ta’ kompetizzjonijiet internazzjonali. Forsi hawnhekk ikun hawn min jistaqsi fejn imorru eżattament dawn il-fondi partikolari.

ONOR. ALEX MUSCAT:  Fil-fatt hekk kont se nistaqsik. Dawn il-€5 miljun li qed tirriferi għalihom li għaddiet l-NDSF lill-MFA... 

ONOR. CLIFTON GRIMA: U anke dawk li qegħdin fil-proċess li jkunu committed.

ONOR. ALEX MUSCAT: ...kif intużaw? Jiġifieri dawn mhumiex flus li ntnefqu fil-binjiet. 

ONOR. CLIFTON GRIMA: Le. 

ONOR. ALEX MUSCAT: Dawn mhumiex flus li ntnefqu fil-faċilitajiet sportivi, iżda fil-preparazzjoni teknika, anke kif spjegalna l-Permanent Secretary meta kien hawnhekk. Tista’, jekk jogħġbok, tgħidilna eżattament kif ġew investiti?

ONOR. CLIFTON GRIMA: Bħala fondi, jiġu investiti b’mod dirett proprju fl-atleti u l-entourage  tagħhom. Waħda mill-affarijiet li konna qegħdin naraw qabel kellna l-Logħob tal-Pajjiżi ż-Żgħar fejn kulħadd jaf is-suċċess enormi li kellna li għall-ewwel darba ġejna l-ewwel fil-klassifika tal-midalji...  Jien dejjem tkellimt dwar il-legat u staqsejt jekk minbarra s-suċċess, din hijiex se tkun xi ħaġa li niċċelebrawha dik il-ġimgħa jew it-tliet ijiem ta’ wara, jew inkella hijiex se tkun xi ħaġa li minnha uliedna, l-atleti tagħna jkunu akkwistaw esperjenza li jistgħu jkomplu jibnu fuqha u jkomplu għat-tarġa li jmiss. Dawk il-fondi għalhekk kienu ntiżi u għalhekk reġgħu ġew kommessi. L-ewwel ħaġa li rridu naraw hija li l-atleta jkollu entourage madwaru li jgħinu jipprepara kif suppost. Fis-snin passati rajna atleti Maltin li jkollhom it-talent, imma jkun jonqoshom dik in-naqra biex jagħmlu dik il-qabża fil-kwalità, ħafna drabi tkun pulzier biss li permezz tiegħu jiksbu riżultat u jitilgħu fuq il-podium u nisimgħu l-Innu Malti jindaqq għax ikun rebaħ Malti jew Maltija. 

Permezz tal-NDSF rajna diversi aspetti, fosthom aspetti marbutin mal-preparazzjoni, coaches professjonali, għajnuna biex dak li jkun jieħu sehem anke f’kompetizzjonijiet barra minn xtutna, ranking tournaments u kompetizzjonijiet li jgħinuk tkejjel il-kapaċitajiet tiegħek ma’ min hu aħjar minnek. X’fiha ħażin li nammettu li huwa importanti li wieħed jikkompeti u jkejjel dak li kapaċi jagħmel, jagħti u joffri ma’ min hu aħjar minnu? Jekk trid titgħallem ma tistax tirbaħ dejjem, imma trid titla’ tarġa tarġa. Dawn il-fondi kienu kruċjali f’dan kollu biex rajna atleti li pass wara l-ieħor avvanzaw anke f’dak li huwa r-ranking internazzjonali tagħhom, u meta ġejna biex nikkompetu rebħu nies li on paper kienu aħjar minna, u dan għax dawn in-nies kienu ppreparati, għamlu sagrifiċċju, u permezz tal-fondi tal-NDSF ingħataw l-għajnuna kollha neċessarja biex jilħqu dak kollu li umanament setgħu jilħqu. Speċjalment waqt iż-żmien tal-COVID-19, li kien eżattament qabel il-Logħob tal-Pajjiżi ż-Żgħar f’pajjiżna, dawn il-fondi kienu kruċjali biex ġibna professjonisti fuq diversi aspetti jaħdmu f’dan is-settur mal-atleti, coaches u amministraturi tagħna, u permezz ta’ dan l-investiment ksibna  dak li ftit emmnu li stajna naslu għalih, u ktibna l-istorja tal-isport Malti b’ittri tad-deheb. Issa rridu nsostnu – u hemmhekk hija l-isfida – dak il-momentum, il-legat li qed nitkellmu proprju dwaru. 

Irrid ngħid li mill-istess fondi tal-NDSF hemm €18-il miljun li huma earmarked għat-trakka tal-karozzi f’Ħal Far, fejn diġa rajna tindif estensiv, rajna t-titolu ta’ diversi partijiet minn din il-faċilità tal-motorsport jgħaddu għand SportMalta biex kif diġà kellna l-ewwel permessi li ħarġu – u persważ li fil-ġimgħat li ġejjin joħorġu l-permessi għat-trakka sħiħa – inkunu nistgħu naraw din il-ħolma ssir realtà. Sur President, din it-trakka bdiet tissemma fil-komunità sportiva lokali qabel twelidna jien u inti, u llum qegħdin naraw din il-ħolma ssir realtà. (Interruzzjonijiet) Qalulna li għadna żgħar u jien se nieħdu bħala kumpliment. 

Dwar in-nefqa tal-Gvern jien tlabt rendikont ta’ dak li investejna mis-sena 2020 sal-lum, u rajt li l-ammont ilaħħaq il-€85 miljun. Ma mortx iktar lura għax ikun inġust. 

ONOR. ANDY ELLUL (Segretarju Parlamentari għad-Djalogu Soċjali): Inkluż dawn il-€5 miljun...?

ONOR. CLIFTON GRIMA: Le, eskluż it-€38 miljun tal-NDSF.

ONOR. ANDY ELLUL: Jiġifieri globalment qed ngħidu li nqabżu...

ONOR. CLIFTON GRIMA: Sempliċi, hux hekk? Tagħmel is-somom u jitilgħu.  Għandek €85 miljun li investejna, mhux infaqna – ejjew inkunu korretti anke prattikament – ...

ONOR. ALEX MUSCAT:  Dawk mill-konsolidat. 

ONOR. CLIFTON GRIMA: Hekk hu.  Kien hemm ukoll €38 miljun min-naħa tal-NDSF li diġà ntnefqu jew inkella qegħdin fil-proċess li jiġu assorbiti mill-faċilitajiet. 

ONOR. ANDY ELLUL: U dan iktar minn €110 miljun f’perjodu ta’...

ONOR. CLIFTON GRIMA: Iktar minn €120 miljun fuq perjodu ta’ ħames snin, jekk tgħodd is-sena 2020 mill-bidu tagħha.

ONOR. ALEX MUSCAT: Ministru, mill-2014 sal-2023 in-nefqa totali, minn €6 miljun telgħet għal aktar minn €24 miljun. Hawnhekk qed nitkellmu fuq fondi li ħarġu mill-baġit annwali – din hija informazzjoni li ppreżenta l-Permanent Secretary fuq talba tal-Kumitat – u li jammonta għal erba’ darbiet iktar in-nefqa f’sena waħda biss li qed nonfqu fuq l-isport. F’dawn l-aħħar ħames snin inti ġbart dak li ħareġ mill-Fond Konsolidat, u żidt miegħu dak li vvutat l-NDSF, li huwa aktar minn €120 miljun. Ir-riżultati li qed inġibu f’diversi dixxiplini huwa marbut direttament ma’ din in-nefqa? 

ONOR. CLIFTON GRIMA: Filwaqt li għandek l-aspett u l-element uman – u allura dak ma tista’ qatt tittraskurah – nista’ ngħid li mingħajr dan l-investiment żgur ma konniex naslu fejn wasalna.  U nistgħu niksbu iktar billi nkomplu  nsostnu dan il-momentum li qbadna fl-aħħar snin  b’dan it-tip ta’ investiment. Se nsemmi l-billiard u l-blackball. Għandna rappreżentanti ta’ pajjiżna, ambaxxaturi ta’ pajjiżna, li b’mod regolari jmorru barra minn xtutna u jiksbu riżultati. Ma ħaqqhomx faċilità dawn in-nies sabiex jattiraw iktar żgħażagħ? Semmejt, pereżempju, il-motorsport. Jien persważ li l-loġika tgħidli li se nattiraw iktar nies lejn dawn id-dixxiplini sportivi u iktar ma tkabbar il-grassroots, iktar ma tkabbar iż-żerriegħa li qegħdin niżirgħu, iktar se jkollok atleti li jersqu ‘l quddiem, bil-konsegwenza loġika li se taqbad iktar nies – għax min għandu l-potenzjal jirnexxilek taqbdu – u hemmhekk ikun kapaċi jagħtik riżultati bħala ambaxxatur għal pajjiżna. U dik hija xi ħaġa li jien kburi ħafna biha. 

IĊ-CHAIRPERSON: Ministru, ħalli nkompli fuq id-domanda tal-Onor. Muscat fejn semma l-estimi tal-Baġit li ġew ippreżentati mill-Permanent Secretary.  Lill-Permanent Secretary tlabnih mhux biss l-estimi, għax dawk huma pubbliċi, imma anke l-breakdown tagħhom, però ma ngħatawlniex. Min-naħa tiegħek tkun tista’ tobbliga ruħek li taqsamhom ma’ dan il-Kumitat? 

ONOR. CLIFTON GRIMA: M’għandi l-ebda problema, anzi se ninforma lis-Segretarju Permanenti dwar dan b’mod mill-iktar immedjat. 

IĊ-CHAIRPERSON: Min-naħa tagħna se jirċievi l-korrispondenza għax ilbieraħ bagħatielna l-email.

ONOR. ALEX MUSCAT: Il-figuri qegħdin kollha skont il-line items.

IĊ-CHAIRPERSON: Imma qiegħed tirriferi għall-estimi. 

ONOR. ALEX MUSCAT: Qegħdin maqsumin mhux bħala somma globali, imma qegħdin item item, skont kif kienet in-nefqa. 

IĊ-CHAIRPERSON: Allaħares le! L-estimi hekk ikunu. 

ONOR. ALEX MUSCAT: Mela x’qed nitolbu eżatt bħala Kumitat?

IĊ-CHAIRPERSON: Għan-nefqa proprja. 

ONOR. CLIFTON GRIMA: Għall-attwali. 

IĊ-CHAIRPERSON: Għall-actuals. 

ONOR. ALEX MUSCAT: Hawnhekk hawn l-actuals ukoll.

IĊ-CHAIRPERSON: Le, dawk huma l-estimi; ikollok il-kolonna tal-actual tas-sena ta’ qabel u l-estimi għas-sena li tkun ġejja. Jien tlabt lill-Permanent Secretary li minbarra l-estimi jagħtina wkoll breakdown tal-figuri actual li ntnefqu. Dawk għadhom ma waslux għand il-Kumitat. 

ONOR. ALEX MUSCAT:  Mr Chairman, agħti daqqa t’għajn lejn l-informazzjoni li bagħtilna għax hemm l-actuals għal kull line item.

IĊ-CHAIRPERSON: Imma mhemmx breakdown tagħhom. Ministru, lill-Permanent Secretary għamilnilu numru ta’ domandi dwar ir-Rapport tal-Awditur Ġenerali dwar il-Malta National Shooting Range. Kif taf, ir-rapport sab numru ta’ nuqqasijiet, kien hemm ir-rimarki u r-risposti min-naħa tal-awtoritajiet involuti, li qegħdin fir-rapport, u  hemm ukoll il-konklużjonijiet tar-rapport. Apparti minn dan, staqsejna wkoll, għax jidher li kien hemm kwestjoni bejn il-kuntrattur u SportMalta, dwar ix-xogħlijiet u l-ħlas għax-xogħlijiet.  Fil-fatt jidher li din il-kawża ġiet ċeduta.  Hux hekk?

ONOR. CLIFTON GRIMA: Dawn huma mistoqsijiet li naħseb huwa pertinenti li jsiru direttament lill-awtorità. Lili saritli mistoqsija parlamentari marbuta mal-proġett tax-shooting range, u jien weġibt dwar in-nefqa, li jidhirli li kienet €11.3 miljun. Ir-Rapport tal-Awditur Ġenerali – u dwar dan jista’ jikkonferma anke l-istess Awditur Ġenerali – naħseb li wera ċar li dak kien l-ewwel proġett ta’ dik il-portata u ta’ dak id-daqs ta’ SportMalta, u SportMalta tgħallmet ħafna minnu, tant li audits li saru wara jikkonfermaw kemm illum, l-istess entità għandha kapaċitajiet aħjar u hija armata u attrezzata aħjar.  Tista’ tgħid li dak li kien indikat fir-Rapport tal-Awditur Ġenerali tal-2019, li kien qed iħares lejn dan il-proġett li sar bejn l-2017 u l-2018...  Anke l-istess Awditur Ġenerali qal quddiem dan il-Kumitat li fi proġetti li ġew wara – u hawnhekk semmejt numru kbir ta’ proġetti – SportMalta tgħallmet ħafna u attrezzat ruħha biex tkun up-to-date.  

IĊ-CHAIRPERSON: U allaħares le! 

ONOR. CLIFTON GRIMA: U dak huwa l-iskop ta’ audit. L-audit qiegħed hemmhekk biex jagħtik stampa ta’ x’kien hemm u jagħti wkoll ir-rakkmandazzjonijiet tiegħu. B’sodisfazzjon kbir ngħid li ninsab kburi ħafna bix-xogħol li twettaq minn SportMalta. SportMalta bdiet u evolviet mill-Kunsill Malti għall-Isport, u nsellem lil dawk kollha li kienu preżenti lbieraħ u anke llum għax għamlu biċċa xogħol kbira. Fix-shooting range li qegħdin nagħmlu riferenza għaliha ospitajna t-tazza tad-dinja.

IĊ-CHAIRPERSON: Ministru, jien staqsejtek fir-rigward tal-kawża. Taf li din ġiet ċeduta? 

ONOR. CLIFTON GRIMA: Naf li kien hemm arbitraġġ. Ovvjament l-arbitraġġ isir skont regoli stabbiliti fil-liġi.

IĊ-CHAIRPERSON: Fil-fatt saritlek domanda parlamentari li fiha inti esebixxejt il-ftehim tal-arbitraġġ u esebixxejt ukoll kemm saret l-istima... 

ONOR. CLIFTON GRIMA: Ovvjament noqgħod ma’ dak li weġibt fil-mistoqsija parlamentari.

IĊ-CHAIRPERSON: Fil-mistoqsija parlamentari ġejt mistoqsi wkoll kemm kien il-prezz li ġie mħallas min-naħa ta’ SportMalta biex tasal għall-medjazzjoni, jew li ġie awarded mill-arbitraġġ.  Din ir-risposta s’issa għadek ma tajthiex. Tikkonferma li dan li qed nurik huwa d-dokument li inti qegħedt fuq il-Mejda tal-Kamra?

ONOR. CLIFTON GRIMA: Sur President, m’għandix għalfejn niddubitak.

IĊ-CHAIRPERSON: Ministru, għalfejn saritlek mistoqsija parlamentari dwar l-ammont u inti ma rrispondejthiex?

ONOR. CLIFTON GRIMA: Jiena b’mod immedjat qegħedt mill-ewwel il-ftehim ta’ medjazzjoni li saret il-mistoqsija dwaru, f’liema ftehim kien hemm involut ukoll id-Direttur Ġenerali tal-Kuntratti, u jien m’għandi l-ebda problema li jekk hemm bżonn jitqiegħdu anke dokumenti addizzjonali. 

IĊ-CHAIRPERSON: Li qed nistaqsik hu kemm ġiet tiswa l-medjazzjoni? Nassumi li issa wasal għall-ftehim biex saret iċ-ċessjoni. 

ONOR. CLIFTON GRIMA: Hekk hu. Ovvjament f’medjazzjoni jkollok parti li titlob somma u parti oħra li tgħid li hija dovuta somma oħra. M’għandix il-figuri quddiemi, imma l-medjazzjoni hija dejjem skont u fil-parametri tal-liġi, u mhuwiex il-Ministru li jħallas, ikejjel u jiċċertifika x-xogħol.

IĊ-CHAIRPERSON: Ħa nagħmel riferenza għall-mistoqsija parlamentari 18518 li saritlek f’April li għadda mill-Onor. Carmelo Mifsud Bonnici fejn staqsik biex tqiegħed fuq il-Mejda tal-Kamra l-ftehim milħuq bonarjament bejn SportMalta u l-kuntrattur tax-shooting range u jekk kienx hemm ftehim jew dokumentazzjoni ulterjuri li rriżulta mal-medjazzjoni li seħħet bejniethom. U hawnhekk inti esebixxejt id-dokument fir-rigward tal-ftehim mal-arbitraġġ. Esebixxejt ukoll l-inkarigu tal-periti biex jagħmlu l-istimi, però m’hawnx l-ammont maqbul biex iwaqqgħu l-claim li għandu l-kuntrattur fir-rigward ta’ SportMalta. Dak l-ammont kemm kien?

ONOR. CLIFTON GRIMA: M’għandix id-dokumentazzjoni fuqi. Kif tafu, dawn huma l-bread and butter tal-awtorità u hemmhekk kellek medjatur appuntat bi qbil bejn il-partijiet u d-Dipartiment tal-Kuntratti. 

IĊ-CHAIRPERSON: Ministru, se nitolbok sabiex, jekk jogħġbok, tesebixxi l-ftehim li fuqu hemm l-ammont ta’ qbil ta’ kumpens biex tiġi rtirata l-claim li hemm mill-kuntrattur kontra SportMalta.  

Ridt nistaqsik ukoll dwar l-arbitraġġ li ġie miftiehem hawnhekk f’April 2021. Il-kawża kienet ilha tiġi differita minn Ottubru 2021 sa Frar ta’ din is-sena. Għalfejn dam aktar minn sentejn u nofs biex jintlaħaq dan il-ftehim u ssir iċ-ċessjoni tal-kawża?

ONOR. CLIFTON GRIMA: Se nerġa’ ngħidlek li din mhijiex xi ħaġa li jidħol fiha l-Ministru. Żgur li jekk hemm medjazzjoni jew arbitraġġ ma jidħolx fiha l-Ministru; hemm min hu inkarigat minn dak ix-xogħol u tieħu ħsiebha l-persuna nkarigata. 

IĊ-CHAIRPERSON: Mela fil-kas nerġgħu nagħmlu d-domanda. Dawn id-domandi saru lill-Permanent Secretary u qed nistaqsihom lilek għax għadna qed nistennew ir-risposti tagħhom. 

ONOR. CLIFTON GRIMA: U m’għandi l-ebda problema li jkun hemm ir-risposti, imma d-domandi jridu jsiru lill-persuna nkarigata uffiċjalment.

IĊ-CHAIRPERSON: Ministru, meta saritlek il-mistoqsija parlamentari ma rrispondejtx, għalhekk qed nagħmillek il-mistoqsija  hawnhekk. 

ONOR. CLIFTON GRIMA: Jien qegħedt fuq il-Mejda tal-Kamra l-kuntratt tal-medjazzjoni.

IĊ-CHAIRPERSON: Kollox sew, imma fuq il-ftehim biex wieħed jippatteġġja żgur li jkun hemm l-ammont li se jitħallas, imma dak ma ġiex esebit. Naqblu?

ONOR. CLIFTON GRIMA: M’hemm l-ebda problema li jiġi esebit.

IĊ-CHAIRPERSON: Tajjeb, mela fil-kas jiġi esebit quddiem il-Kumitat.  

Dwar ix-shooting range konna tlabna lill-uffiċjali tal-Uffiċċju Nazzjonali tal-Verifika biex jgħidulna x’kienet l-informazzjoni kunfliġġenti li tissemma fir-rapport tagħhom. Ministru, tħoss li kien nuqqas u tammetti li kien hemm nuqqas fi SportMalta li ma nżammewx kopji tal-irċevuti li tħallsu? L-Awditur talab lil SportMalta għall-kopji tal-infiq tal-irċevuti u dawn ma kenux qegħdin għand SportMalta. 

ONOR. CLIFTON GRIMA: Din il-mistoqsija diġà għamiltha lill-Awditur Ġenerali.

IĊ-CHAIRPERSON: Jiena jew inti? 

ONOR. CLIFTON GRIMA: Inti għamiltha lill-Awditur Ġenerali. Jew jekk mhux inti, xi ħadd mill-Membri tal-Kumitat. 

IĊ-CHAIRPERSON: Jista’ ikun li għamiltha jien, u naħseb għamiltha wkoll lis-Segretarju Permanenti. 

ONOR. CLIFTON GRIMA: L-Awditur Ġenerali wieġeb li eventwalment id-dokumentazzjoni waslet.

IĊ-CHAIRPERSON: Mhux hekk staqsejtek.  Jien staqsejtek fejn kienet.

ONOR. CLIFTON GRIMA: Jien qed ngħid ċar daqs il-kristall li SportMalta kibret u evolviet. U b’riferenza għar-rapporti tal-Awditur Ġenerali fuq l-istess entità fuq proġetti li huma anke ikbar minn dan kollu, jidher li dak l-audit kien ta’ linja gwida importanti ħafna biex proġetti sussegwenti m’esperjezawx dawk l-aspetti li qiegħed tagħmel riferenza għalihom.  Meta dan il-Kumitat għamel il-mistoqsijiet tiegħu fuq dan l-audit...

IĊ-CHAIRPERSON: Tiddejjaqx tgħidli li għamilt id-domandi jien; jekk għamilthom jien, għamilthom jien.

ONOR. CLIFTON GRIMA: Ġew minn fejn ġew, jien qed ngħid lill-Kumitat. Kien ċar li eventwalment id-dokumentazzjoni waslet. Kien ċar ukoll li dak iż-żmien SportMalta kienet għadha mhijiex attrezzata biex tagħmel dawn it-tip ta’ proġetti ta’ dak id-daqs, li tajjeb ngħid li saru b’suċċess. Kienet saritli mistoqsija parlamentari, numru 18,964, dwar diversi aspetti marbutin ma’ dan il-proġett, u bil-permess tal-Kumitat se naqra t-tweġiba li kont tajt.

IĊ-CHAIRPERSON: Jekk jogħġbok għaddilna kopja tagħha biex tkun fir-records tal-Kumitat.

ONOR. CLIFTON GRIMA: Ir-risposta taqra hekk:

“Ninforma lill-Onor. Interpellant li jiena nformat li l-proġett tax-shooting range fl-ebda mument ma kellu stima uffiċjali ta’ €7 miljun. Fil-fatt l-istimi li ġew ikkummissjonati minn SportMalta saru fuq ix-xogħol  ta’ kostruzzjoni li kellha bżonn ix-shooting range. Dawn saru b’mod indipendenti u ċjoè mill-uffiċjali tal-Ministeru għat-Trasport, l-Infrastruttura u l-Proġetti Kapitali u jkopru 51% tan-nefqa totali fuq ix-shooting range u hemm €5 miljun eskluż il-VAT. L-istima tgħid li n-nefqa totali mistennija fuq dawn il-kuntratti kellha tkun ta’ €5,328,000, eskluż il-VAT, meta fil-verità il-kuntratti kellhom valur ta’ €5,050,000 eskluż il-VAT u ċjoè nefqa attwali ta’ €277,000 inqas milli stmat. Dan ifisser li  mhux talli ma kien hemm l-ebda mismanagement ta’ fondi pubbliċi, anzi x-shooting range ġiet orħos milli ġiet stmata. 

Mhuwiex korrett lanqas l-Onor. Interpellant meta jgħid li x-shooting range ġiet tiswa €13 miljun, meta huwa r-Rapport tal-Awditur Ġenerali stess li jikkonferma li x-shooting range ġiet tiswa €11 miljun, eskluż il-VAT.  Lanqas huwa korrett l-Onor. Interpellant meta jgħid li 59% tax-xogħol sar mingħajr approvazzjoni u dan joħroġ ukoll mir-Rapport tal-istess Awditur Ġenerali  li jikkonferma li l-proċess tal-procurement   kien kollu approvat mid-Dipartiment tal-Kuntratti.”. 

IĊ-CHAIRPERSON: Tista’ tesebixxiha?

ONOR. CLIFTON GRIMA: Għandi t-tħażżiż fuqha, però n-numru tal-mistoqsija parlamentari huwa 18,964. 

IĊ-CHAIRPERSON: Mela issa nipprintjaw kopja.

ONOR. CLIFTON GRIMA: Il-punt li ħareġ minn dan l-audit tal-Awditur Ġenerali kien li SportMalta għamlet proġett f’ħin record. Naħseb ħareġ ukoll illi ma kienx hemm sitwazzjoni fejn xi ħadd qabad lil xi ħadd u qallu “agħmilli din”, imma kien hemm kompetizzjoni.  U dak joħroġ mir-Rapport tal-Awditur Ġenerali tal-2019 li għamilt riferenza għalih, però ma niftakarx il-paġni eżatt.

IĊ-CHAIRPERSON: Ikkwotajthom iktar qabel. 

ONOR. CLIFTON GRIMA: Kif qed ngħidlek, għandi fiduċja sħiħa f’kull uffiċjal pubbliku li kien involut li mmassimizza r-riżorsi li kienu għad-dispożizzjoni tal-entità  dakinhar, u li l-istess entità ħadet konjizzjoni tal-osservazzjonijiet li saru. Kif tgħallimni inti wkoll, kull meta jkollok audit ikollok ukoll il-kummenti tal-management, mhux bilfors wieħed jaqbel f’kollox, imma ċert li l-kummenti tal-Awditur Ġenerali jkunu qegħdin isiru  b’tali mod u manjiera li jassiguraw li wieħed jevita kwalunkwe tip ta’ ekwivoku li jista’ ikun hemm u jassigura effiċjenza għall-audits ukoll. 

IĊ-CHAIRPERSON: Fl-aħħar mill-aħħar il-management comments huma parti mir-rapport. 

ONOR. CLIFTON GRIMA: Hekk hu. Niftakar li meta kien ħareġ ir-rapport kont qrajtu. 

IĊ-CHAIRPERSON: Ministru, inti għedt li l-irċevuti, li talab l-Awditur Ġenerali meta kien qed jagħmel l-audit, eventwalment ingħataw, però hawnhekk kellna anke l-konferma li l-ewwel nett waslu wara talba tal-NAO, jiġifieri kieku ma saritx talba – spjegawlna l-uffiċjali tal-NAO  kif isir dan it-tip ta’ rapport –...

ONOR. CLIFTON GRIMA: Li ssir it-talba huwa parti mill-audit.  Hux hekk?

IĊ-CHAIRPERSON: Dan it-tip ta’ rapport isir wara li jiddeċiedu fejn se jmorru, u ma jistgħux imorru kullimkien. Jiġifieri kieku ma marx jagħmel l-audit l-Awditur, ma kienx ikun hemm kopja ta’ dawn l-irċevuti. Naqblu? 

ONOR. CLIFTON GRIMA: Le. 

IĊ-CHAIRPERSON: Għaliex le? 

ONOR. CLIFTON GRIMA: Ma jidhirlix li l-Awditur Ġenerali qalilkom hekk, u ma jidhirlix li mir-rapport joħroġ hekk. Id-dokumentazzjoni ġiet ipprovduta kollha, jiġifieri hemmhekk kienet. Li wieħed jattakka s-sistema tal-filing li kien hemm dakinhar, allura hija ħaġ’oħra.  Ovvjament qed ngħid hekk mingħajr ma rajt il-filing kollu.

IĊ-CHAIRPERSON: Jien qed ngħidlek illi kieku l-NAO ma marx jistaqsi għalihom, kieku ma kenux ikunu għand SportMalta. Eventwalment SportMalta ġabrithom għaliex l-NAO staqsa għalihom. Naqblu?

ONOR. CLIFTON GRIMA: L-NAO staqsa għalihom u SportMalta pprovdiethom.

IĊ-CHAIRPERSON: Imma wara xhur.  L-NAO mar għand SportMalta, staqsa għalihom, irriżulta li l-persuna responsabbli ma kellhiex dak li talbuha, u bdiet tiġri wara għalihom. Dak li qed ngħid. Naqblu?

ONOR. CLIFTON GRIMA: Qed issemmi...

IĊ-CHAIRPERSON: Naqblu li ġara hekk? Qed inkellmek fuq stat ta’ fatt.
ONOR. CLIFTON GRIMA: Jekk dan l-istat ta’ fatt ġie mwieġeb mill-Awditur Ġenerali jew mill-Uffiċċju tiegħu, jien min jien biex immerih? 

IĊ-CHAIRPERSON: Mela qed naqblu.

ONOR. CLIFTON GRIMA: M’iniex qed ngħidlek li qed naqbel miegħek, imma qed ngħidlek li m’iniex se mmeri lill-Awditur Ġenerali.

IĊ-CHAIRPERSON: Jien qed nikkwota x’qal.

ONOR. CLIFTON GRIMA: Imma qed taqbel miegħi li l-informazzjoni ġiet ipprovduta? 

IĊ-CHAIRPERSON: Wara xhur, eventwalment iva, imma mn’alla mar jistaqsi għaliha l-NAO.  Kieku l-NAO ma marx jistaqsi għalihom, kieku qatt ma kienu jinġabru. Naqblu?

ONOR. CLIFTON GRIMA: Minn fejn toħroġ din?

IĊ-CHAIRPERSON: Toħroġ mill-fatt li meta l-NAO mar u staqsa għalihom, SportMalta qalulu li ma kellhomx u li kienu se jiġbruhom.

ONOR. CLIFTON GRIMA: Qed tassumi.

IĊ-CHAIRPERSON: Le m’iniex qed nassumi. Fil-mument li mar l-NAO jistaqsi għalihom, ma kenux għandhom. Naqblu?

ONOR. CLIFTON GRIMA: Imma fid-dokumentazzjoni li għandek...

IĊ-CHAIRPERSON: Qed tirrispondini fuq affarijiet oħra minflok tirrispondi fuq li qed nistaqsik.

ONOR. CLIFTON GRIMA: Le, għax l-ewwel ħaġa li għedtlek jien kienet li l-ministru ma jkunx involut fl-audit. Jien noqgħod fuq dak li hemm miktub. Dak iż-żmien kont Segretarju Parlamentari, imma nerfa’ r-responsabilità kollha u nibqa’ ngħid dejjem li jien kburi ħafna bix-xogħol li sar, u li ospitajna tazza tad-dinja.  Ħalli ngħidilkom minn fejn tlaqna. Ġiet eżatt wara l-elezzjoni ġenerali tal-2017 u f’temp ta’ ftit xhur ridna nospitaw din it-tazza tad-dinja, li qabel l-2018 kienet diġà ġiet awarded darbtejn lil pajjiżna wara li qabel l-2013 kien hemm wegħdi ta’ gvernijiet lill-Federation u qalulha biex titfa’ l-offerta għat-tazza tad-dinja għax se jkun hemm il-faċilità lesta. Dawn tefgħu l-offerta, ġiet awarded u ma kellniex il-faċilità lesta. Imbagħad għat-tielet darba bħala pajjiż ġibniha tajba. Kien hemm jien, bħala parti mill-Gvern, li wasalt għaliha.  Filwaqt li, kif diġà għedt,  il-politiku ma jidħolx fl-audit, u Allaħares kellu jagħmel hekk, minn dak li kont qrajt fl-2019, joħroġ biċ-ċar li kien hemm diversi istanzi fejn kellu jsir titjib bħala operat. Anke l-Awditur Ġenerali hawnhekk stess kien qalilkom li SportMalta għamlet qabża f’dik li hija struttura tagħha. 

IĊ-CHAIRPERSON: Jiġifieri jekk illum il-ġurnata – u qed nitkellem inġenerali biex nara l-passi li ttieħdu wara dan ir-rapport – l-NAO jiddeċiedi li jerġa’ jagħmel audit fuq SportMalta u jitolbu irċevuti tal-proġetti, fejn ikunu jinstabu?

ONOR. CLIFTON GRIMA: M’għandi l-ebda problema li l-Awditur Ġenerali jagħmel audit fuq kwalunkwe entità li taqa’ taħt il-Ministeru tiegħi. (Interruzzjonijiet) Qed inwieġbek. M’għandi l-ebda problema bħala Ministru responsabbli li l-Awditur Ġenerali jagħmel audit fuq kull entità. Għandi fiduċja assoluta li kull entità għandha s-sistemi kollha neċessarji sabiex tolqot dak kollu li huwa neċessarju. U dan joħroġ mill-għarfien tiegħi kemm ili bilqiegħda fuq is-siġġu ta’ responsabilità politika fejn kien hemm diversi rapporti tal-istess Awditur Ġenerali li faħħru x-xogħol li jsir mill-entitajiet tagħna, inkluż SportMalta. 

IĊ-CHAIRPERSON: Imma jekk hemm xi proġetti oħrajn għaddejjin, l-irċevuti tal-infieq qegħdin għand SportMalta?

ONOR. CLIFTON GRIMA: Diġà weġibtek. 

IĊ-CHAIRPERSON: Le, ma weġibtnix.

ONOR. CLIFTON GRIMA: L-Awditur Ġenerali, meta kien bilqiegħda fuq dan is-siġġu, qallek li jidher li SportMalta llum hija ħafna iktar organizzata. Issa jiġi ppubblikat ir-rapport fattwali, mhux impressjoni imma fattwali, li qed jagħmel l-Awditur Ġenerali fuq proġett partikolari u jkollok ir-risposta hemmhekk. 

IĊ-CHAIRPERSON: Ma nistax nifhem x’inhi d-diffikultà li tweġibni.

ONOR. ANDY ELLUL: Diġà qallek li bħala politiku...

IĊ-CHAIRPERSON: Ħa nagħmel id-domanda! Jien ma interrompejtkomx. Kellkom siegħa fejn għamiltu d-domandi tagħkom...

ONOR. ANDY ELLUL: Għax qed tibqa’ tistaqsih għall-istess ħaġa, u hu qed jirrispondik. Qed jgħidlek li bħala politiku...

IĊ-CHAIRPERSON: Le. Ministru, ma nistax nifhem x’inhi d-diffikultà biex twieġeb.  Jien qed nistaqsik jekk l-irċevuti ta’ infiq ta’ SportMalta, illum il-ġurnata humiex qed jiġu recorded u miżmuma ġol-uffiċċju ta’ SportMalta.

ONOR. CLIFTON GRIMA: L-entitajiet kollha jagħmlu hekk, mhux SportMalta biss.

IĊ-CHAIRPERSON: F’dan ir-rapport ma nstabx hekk. 

ONOR. CLIFTON GRIMA: Sur Chairman, kellek l-Awditur Ġenerali on record – wieħed jista’ jidħol online jarah – li qallek li llum il-ġurnata SportMalta qed tagħmel dan ix-xogħol kif suppost, kif mitlub, as expected. Qed tagħmilli mistoqsija li tmur kontra dak li qallek l-Awditur Ġenerali, u naħseb li mhuwiex ġust. 

IĊ-CHAIRPERSON: Le.

ONOR. CLIFTON GRIMA: Hekk hu.

IĊ-CHAIRPERSON: Le, mhux hekk irrisponda. Inti għandek l-opinjoni tiegħek...

ONOR. CLIFTON GRIMA: L-Awditur Ġenerali – u mit-transcript u mir-recording joħroġ ċar – qal li llum SportMalta hija organizzata bi proġetti ta’ ċerta portata, li jien qed nassumi li huma anke ikbar minn dak il-proġett.

ONOR. GRAHAM BENCINI: Sur Chairman, qabel ma ngħaddi għad-domanda, kemm nitlob kjarifika. Qed nara d-dettalji li bagħtilna s-Segretarju Permanenti, u jidher li hemm xi informazzjoni nieqsa. Fl-email li bagħtilna qed jirriferi għal investiment li sar, kif qal ukoll il-Ministru, fl-isnooker accademy, fil-new basketball pavilion, fil-Pembroke tennis courts, u xi proġetti oħra, però mhumiex imniżżlin fiċ-ċifri tan-nefqa fuq l-isport li bagħtilna hu stess. Nistgħu nitolbu kjarifika għalfejn dawn il-proġetti mhumiex imniżżlin f’dawn iċ-ċifri?

IĊ-CHAIRPERSON: Din id-domanda ma tistax issir lill-Ministru għax...

ONOR. GRAHAM BENCINI: Għalhekk fil-fatt m’iniex qed nistaqsiha lilu, għax nimmaġina li ma jkunx jaf.

ONOR. CLIFTON GRIMA: Mhux ma nafx...

ONOR. GRAHAM BENCINI: Mela jekk taf, għidilna.

ONOR. CLIFTON GRIMA: Le, issa jkollok id-dokumentazzjoni uffiċjali. Ħa ngħidlek għalfejn. Pereżempju, dwar il-faċilità tas-Sirens kien hemm fondi, kif għidt jien iktar qabel, li ġew minn fond partikolari mill-Awtorità tal-Ippjanar, fejn meta jkollok lokalità li jkollha l-iżvilupp għaddej, l-iżviluppatur irid jagħti somma li tmur ġo fond partikolari biex imbagħad tkun tista’ tintuża għal proġetti li huma ta’ benefiċċju għall-komunità. M’iniex qed ngħid kif u come, però żgur li l-ammont qiegħed fis-sistema tal-Ministeru, u s-Segretarju Permanenti jkun qiegħed jgħaddihielek.

ONOR. GRAHAM BENCINI: Ministru, mill-informazzjoni li bagħtilna s-Segretarju Permanenti jidher li kien hemm xi spejjeż tal-isport li marru over budget. Pereżempju, il-Logħob tal-Pajjiżi ż-Żgħar marru over budget b’€1 miljun, u l-proġett tal-Cottonera Sport Complex mar over budget b’iktar minn €4 miljun. X’inhi r-raġuni li jkollok dan l-over budgeting b’diversi miljuni fuq proġetti tal-isport?

ONOR. CLIFTON GRIMA: Għal darb’oħra hawnhekk ser inwieġeb mis-siġġu politiku. Meta wieħed jiġi biex joħroġ tender ikollu proċess fejn ikollu stima, bejn wieħed u ieħor ikun jaf fejn huwa t-tender, imbagħad joħroġ u jiġi awarded it-tender abbażi ta’ numru ta’ kriterji, li f’dawn il-każi normalment huma the cheapest compliant, u wieħed jimxi minn hemmhekk. Għandek ukoll il-variations li joħorġu anke minn dawk li huma l-liġijiet u l-obbligi. Jien persważ li kull proġett u kull figura li qed taraw hemmhekk, il-Ministeru jew l-entitajiet li jaqgħu tagħtu, dejjem imxew alla lettera ma’ dawk li huma liġijiet ta’ dan il-pajjiż marbuta ma’ procurement u disbursement.

ONOR. GRAHAM BENCINI: Jekk fhimtek sewwa jiġifieri min jirbaħ it-tender ikun the cheapest option. Jekk fhimtek ħażin tista’ tikkjarifika. 

ONOR. CLIFTON GRIMA: Mhux kull tender ikun ugwali, imma normalment, safejn jien infurmat, fejn tidħol kostruzzjoni, normalment iva, hekk isir. 

ONOR. GRAHAM BENCINI: Jiġifieri jekk ikun hemm xi ħadd li jitfa’ t-tender tiegħu u jkun iċ-cheapest option, jintagħżel fuq il-fatt li jkun iċ-cheapest option meta tħares lejn il-kompetizzjoni tiegħu. Imma jekk imbagħad jispiċċa jonfoq €4 miljun iktar mill-ammont previst ma jibqax the cheapest option. Hux hekk?

ONOR. CLIFTON GRIMA: Le, stenna. Hemm il-liġijiet li jirregolaw il-procurement u wieħed jimxi magħhom. Jekk hemm tender għaċ-cheapest option, jimxi magħha, u jiġi magħżul il-bidder – u qegħdin nitkellmu fuq aspett ipotetiku – il-politiku x’għandu jagħmel? Għandu jindaħal f’dak il-proċess? Żgur li le. It-tieni nett, hemm liġijiet u regolamenti u l-entità timxi fuq dokumentazzjoni li hemm quddiemha. Hemm diversi checks and balances li huma in place minn diversi entitajiet tal-Gvern, li jissorveljaw u jaraw li kollox miexi kif suppost, u għandek anke l-Awditur Ġenerali li qiegħed hemmhekk ħalli jikkonferma jekk ix-xogħol sarx kif suppost jew le.

ONOR. GRAHAM BENCINI: Rigward l-isport tourism, fejn semmejt li qegħdin tiffukaw fuq l-isport tourism...

ONOR. CLIFTON GRIMA: Wieħed mill-aspetti tat-turiżmu.

ONOR. GRAHAM BENCINI: Il-baġit għal sport tourism mill-2014 sal-2022 kien ta’ €300,000. Fl-aħħar erba’ snin infaqtu ferm inqas minn dak l-ammont, u issa l-baġit huwa ta’ €250,000.

ONOR. CLIFTON GRIMA: Dik il-figura li qed tirriferi għaliha hija skorretta u se ngħidlek għalfejn. 

ONOR. GRAHAM BENCINI: Jien qed nirriferi għall-figuri li tana s-Segretarju Permanenti tiegħek.

ONOR. CLIFTON GRIMA: Il-figuri marbuta ma’ sport tourism li jiġu min-naħa tal-Ministeru responsabbli mill-isport... (Interruzzjonijiet) Le, m’intix qed tgħid iċ-ċuċati...

ONOR. GRAHAM BENCINI: Qed nikkwota mill-figuri li tana s-Segretarju Permanenti. 

ONOR. CLIFTON GRIMA: Qed ngħid li m’intix skorrett, għax qed tikkwota...

IĊ-CHAIRPERSON: Nistgħu nkunu pożittivi minflok negattivi, fis-sens li stajt tgħidlu li qed jgħid korrettament minflok li mhux qed jgħid iċ-ċuċati. Tibżax, m’aħniex se neħdulek il-clip u nużawha! Toqgħodx tinkwieta!

ONOR. CLIFTON GRIMA: L-Onor. Bencini qed jagħmel riferenza għal-line item tal-Ministeru għall-Edukazzjoni, Sport, Żgħażagħ, Riċerka u Innovazzjoni li jħares lejn it-turiżmu sportiv u d-diversi assistenzi li normalment, permezz ta’ SportMalta, nagħtu lill-għaqdiet sportivi li jġibu turiżmu sportiv lejn pajjiżna. Hemm imbagħad baġits ta’ Visit Malta li huma ferm ikbar u li huma ntiżi għal dak is-suq partikolari. Allura l-figura li qed tikkwota inti, filwaqt li hija korretta lejn il-baġit tal-Ministeru għall-Edukazzjoni, mhijiex l-unika figura li wieħed jista’ jindika li bħala pajjiż qegħdin ninvestu għas-settur tat-turiżmu sportiv. Nikkonferma li l-figura li qed tikkwota inti minn dak id-dokument li għandek quddiemek hija korretta, però hija parti biss minn dak li jonfoq il-pajjiż bħala baġit marbut u relatat mat-turiżmu sportiv, għax imbagħad hemm baġit marbut għar-reklamar li jġib it-turiżmu sportiv, u baġit li huwa marbut għall-organizzazzjoni ta’ avvenimenti. Pereżempju, inti semmejt il-Logħob tal-Pajjiżi ż-Żgħar. Dak mhuwiex investiment relatat mat-turiżmu sportiv għalkemm forsi mhuwiex inkluż f’dak il-line item? Għandek investiment anke min-naħa ta’ Visit Malta, li jkollha deals ma’ diversi għaqdiet u entitajiet sportivi li jagħmlu dan kollu. Għandek l-investiment li sar minn SportMalta biex kellna l-Final Four, li żgur mhux inkluż f’dik il-figura li għamilt riferenza għaliha. Hemm wkoll l-investiment li sar biex se nospitaw it-tazza tad-dinja tal-under 16. 

IĊ-CHAIRPERSON: Però Visit Malta taqa’ taħt il-Ministeru għat-Turiżmu.

ONOR. CLIFTON GRIMA: Iva, imma aħna, fl-aħħar tal-ġurnata mhux pajjiż wieħed u Gvern wieħed?

IĊ-CHAIRPERSON: Għax fil-kas malajr nistaqsi fuq il-ftehim li hemm fuq Visit Malta tat-tickets li ngħataw lill-Ministru Bartolo li qatt ma rrisponda dwarhom! (Interruzzjonijiet) Jekk se ndeffsu dik id-diskussjoni, niftaħha.

ONOR. CLIFTON GRIMA: Le, stenna ftit. 

IĊ-CHAIRPERSON: Taf li kemm-il darba staqsejt fil-Parlament u qatt ma ngħatajt risposta fuqhom! 

ONOR. CLIFTON GRIMA: Se niddevjaw f’10 sekondi! L-Onor. Bencini għamel riferenza għal figura, u jien qed ngħidlu li qed ikun korrett meta jikkwota dak id-dokument, però jekk nibqgħu fuqu biss inkunu skorretti a fini ta’ minuti, ta’ transcript u anke ta’ min isegwi din il-laqgħa. Biex inkunu korretti, meta qed nitkellmu dwar turiżmu sportiv wieħed irid jifhem – u hemmhekk tidħol anke l-kolleġġjalità u kif wieħed jaħdem jew ma jaħdimx – li għandek diversi fondi oħra, kemm mill-Ministeru mmexxi minni li jmorru għal attivitajiet individwali, bħal għajnuniet lill-clubs u kwestjonijiet ta’ skemi, kif ukoll mill-Ministeru għat-Turiżmu li għandu l-baġit tiegħu biex jattira kompetizzjonijiet ġewwa pajjiżna li jkunu ta’ suċċess.  Pereżempju, fit-triathlon rajna l-aqwa atleti, nies li rebħu medalji olimpiċi, ġewwa pajjiżna. Dan ma jiġix b’kumbinazzjoni imma jiġi għax inti tilħaq proċess li l-qofol tiegħu jkun li tassigura lil kulħadd li għandek prodott ta’ kwalità. U prodott isir bejn diversi aspetti. Anke meta tiġi organizzata l-attività, għandek diversi aspetti li qatt ma jistgħu jidħlu f’dokument bħal dak. Pereżempju, ikollok il-forzi tal-ordni li jgħinuk fit-tmexxija tal-attività, u diversi oħrajn li  wieħed jista’ jirriferi għalihom. Però għal darb’oħra ngħidlek li d-dokument li qed tikkwota inti qed tikkwotah b’mod korrett, id-dokument huwa awtentiku, però ma jistax jitqies waħdu f’din l-ottika li qegħdin nagħmluh. 

ONOR. GRAHAM BENCINI: Fuq is-suġġett ta’ sport tourism, apparti t-training camps, li kif għedt tajjeb inti ilhom isiru – tant ilhom isiru li kont nilgħab ukoll fihom jien –...

ONOR. CLIFTON GRIMA: Mela l-millenju l-ieħor!

ONOR. GRAHAM BENCINI: Hekk hu. Apparti t-training camps tal-futbol, xi sport tourism ieħor qegħdin nattiraw bħala pajjiż minn dan il-baġit kif ukoll minn baġit li qed jintnefaq minn ministeru ieħor?

ONOR. CLIFTON GRIMA: Hemm l-atletika, it-triathlon, l-għawm, il-Final 4 taċ-Champions League, li hija kif isejħulha t-Taljani fiore all'occhiello, li saret din il-ġimgħa, fejn kont preżenti jien u kelli lill-Onor. David Agius bilqiegħda maġenbi. Hemm ukoll sport akkwatiku b’mod in ġenerali, b’diversi kompetizzjonijiet internazzjonali fuq livell Ewropew u mondjali.   Pereżempju, fl-atletika tista’ tifrex kemm trid, minn dak li jsir ġewwa l-Marsa sa dak li jsir ġewwa t-toroq tagħna. Wieħed jista’ jħares ukoll lejn aspett marbut mal-baħar, bħal kompetizzjonijiet internazzjonali. Il-logħob tal-Ispecial Olympics li ospitajna wkoll huwa sport tourism, kif huwa wkoll il-Logħob tal-Pajjiżi ż-Żgħar.  Anke federazzjonijiet meqjusa żgħar iġibu dan it-tip ta’ avvenimenti. Pereżempju, ftit ilu kellna avveniment tal-judo. Ma nafx jekk kontx għadek kelliem għall-Oppożizzjoni dwar l-isport.

ONOR. GRAHAM BENCINI: Ma jidhirlix.

ONOR. CLIFTON GRIMA: Ftit ilu ospitajna l-Commonwealth Judo Games ġewwa pajjiżna. Ikollna wkoll attivitajiet ta’ dixxiplini oħra bħal tal-arti marzjali, billiards u snooker.  L-għajnuna qatt ma hija biżżejjed. Żidna u rridu nibqgħu nżidu, u rridu nibqgħu nżidu wkoll il-faċilitajiet.  In-nefqa kapitali li semmejt jien tgħin sabiex jiġi turiżmu sportiv, u l-għan ewlieni huwa li ntejbu l-kwalità tal-prodott sportiv tagħna, imma mingħajrhom m’intix se ssib għaqdiet sportivi li jersqu ‘l quddiem. 

Onor. Bencini, dwar it-training camps li semmejt, kien hemm evoluzzjoni miż-żmien li kont tieħu sehem fihom inti, fis-sens li r-realtà anke fuq bażi Ewropea, li huwa s-suq li nħarsu lejh aħna b’mod predominanti, inbidlet ukoll. Illum il-ġurnata l-clubs il-kbar diffiċli ħafna jiġu hawnhekk għal training camps, għax hemm is-swieq Għarab, Amerikani, u Ażjatiċi, bħaċ-Ċina u l-Ġappun, li kapaċi joffru riżorsi li l-pajjiżi Ewropej mhumiex kapaċi jlaħħqu magħhom. Allura l-mira li llum inħarsu lejha nbidlet għal clubs li xorta huma kbar u xorta se jħallu l-impatt tagħhom, bħal pereżempju n-North tal-Ewropa, li nistgħu nġibu hawnhekk. Ovvjament, jekk wieħed ikun intelliġenti u joffri pakkett fejn jista’ jkun hemm anke partnerships ma’ clubs lokali – il-Gvern għamel abbokkament, ressaq lil kulħadd madwar il-mejda, u issa jistgħu jkomplu l-clubs – dejjem tkun a win-win situation għal kulħadd. Nieħu pjaċir inwieġeb għal dan it-tip ta’ mistoqsijiet għax juri x-xogħol li qed isir u juri li anke b’mod individwali għandek għarfien dwar dan is-settur tant sabiħ.

ONOR. GRAHAM BENCINI: Dwar training camps naqbel miegħek li huwa diffiċli li nattiraw ċerti timijiet f’Malta, għax minbarra s-swieq li semmejt inti, hemm ukoll pajjiżi oħra li huma aktar viċin tagħna, bħal Spanja u diversi pajjiżi oħra li għandhom faċilitajiet ferm u ferm ikbar minn tagħna. Min jifhem ftit fil-futbol ma jkollux grawd wieħed, imma jkollu ħamsa jew sitta u allura llum jitħarreġ f’wieħed u l-għada jitħarreġ fl-ieħor. Naturalment f’pajjiżna għandna ċerti limitazzjonijiet.

ONOR. CLIFTON GRIMA: Però l-aħħar li ġew il-Milan hawnhekk rebħu ċ-Champions League! 

ONOR. GRAHAM BENCINI:  Ma kontx lgħabt fiha dik il-logħba, kont xjaħt.

ONOR. CLIFTON GRIMA: Naħseb li reġa’ wasal iż-żmien li nġibuhom.

ONOR. GRAHAM BENCINI: Ministru, meta jien kont Shadow Minister tal-isports kien hemm xi pjanijiet dwar il-pitch ta’ Tal-Qroqq. Nifhem li l-pjanijiet biex jiġi żviluppat dak il-grawnd kienu weħlu għax kien hemm xi oġġezzjonijiet. Fil-fatt meta kont Shadow Minister jien kien hemm l-invitational games tal-Ispecial Olympics, u kien ikun sabiħ kieku hemmhekk sar villaġġ għall-isport. Fil-fatt kont qajjimt dan il-punt...

ONOR. CLIFTON GRIMA: Qiegħed tirriferi għall-grawnd tal-università?

ONOR. GRAHAM BENCINI: Il-pitch tal-università. Il-grawnd l-antik.

ONOR. CLIFTON GRIMA: Għax il-logħob tal-Ispecial Olympics saru wkoll fil-pixxina.

ONOR. GRAHAM BENCINI: Naf, imma meta kont hemmhekk nara s-swimming sessions tal-Ispecial Olympics kont qiegħed niddiskuti ma’ xi ħadd dwar il-grawnd tal-Università tal-Qroqq, li ilu mitluq għal ħafna snin.

ONOR. CLIFTON GRIMA: Meta konna studenti aħna kien diġà mitluq.

ONOR. GRAHAM BENCINI: Meta konna studenti aħna kien diġà fi stat gravi, aħseb u ara issa. Għalija din hija ħasra, għax kif qed ngħidu, għandna limitazzjoni ta’ spazju, u allura għandna nimmassimizzaw kull roqgħa ta’ possibilità ta’ faċilità sportiva fil-pajjiż. Nemmen li hemmhekk għandu potenzjal...

ONOR. CLIFTON GRIMA: Fuq hemmhekk hemm applikazzjoni mal-Planning Authority. Qegħdin fuq l-istess linja ta’ ħsieb, mhux għax qrajtlek moħħok imma għax konna tkellimna ħafna dwar dan. 

ONOR ALEX MUSCAT: Però min huwa responsabbli ta’ dak il-grawnd?

ONOR. CLIFTON GRIMA: Hemmhekk huwa parti mill-faċilitajiet tal-università. Normalment, meta wieħed iħares lejn l-università, anke l-ethos tagħha, isib li huwa kruċjali li jkollok faċilitajiet sportivi ta’ ċertu livell.

ONOR. GRAHAM BENCINI: Hekk hu.

ONOR. CLIFTON GRIMA: Irrid ngħid li hemm applikazzjoni mal-Awtorità tal-Ippjanar – u dan mhux proċess li beda llum – u hemm ukoll baġit li jlaħħaq l-€10 miljun li huwa diġà stazzjonat biex hemmhekk isir grawnd ta’ 11-a-side. Niftakar li hemmhekk anke kompetizzjonijiet kienu jsiru.

ONOR. GRAHAM BENCINI: Qatt ma lgħabt hemmhekk jien.

ONOR. CLIFTON GRIMA: Jien lgħabt mitejn sena ilu! Se jkun hemm ukoll trakka tal-atletika, li ovvjament tkun ta’ livell għoli, simili għal dik li hemm il-Marsa, u anke parkeġġ taħtha. Hemm proċess quddiem l-Awtorità tal-Ippjanar, u nisperaw li ma ndumux ħafna nistennew. Kieku xi ħadd irid jaħsel idejh, jgħid li hemmhekk huwa responsabilità tal-università, u li l-università hija indipendenti, però aħna m’aħniex se noqogħdu nagħmlu hekk għax aħna naħdmu id f’id. L-università għamlet il-parti tagħha u issa nistennew il-proċess li jasal. Naħseb li hija xi ħaġa pożittiva ħafna li hawn l-għarfien anke fuq dan il-Kumitat li hemmhekk jista’ jkollna faċilità sportiva li tara li jkollok parkeġġ li jista’ jintuża mill-komunità tal-istudenti u mill-komunità tal-lokal. Kulħadd jaf li hemmhekk hemm densità  għolja ħafna ta’ nies li jgħixu fl-akkwata u naħseb li għandna naħdmu b’għaqal sabiex anke d-dipartiment responsabbli mill-isport fl-università jkollu dar li hija denja. 

ONOR. GRAHAM BENCINI: L-aħħar mistoqsija tiegħi hija rigward it-tfal, xi ħaġa li tinteressani partikolarment għax jien għandi tfal żgħar. Ministru, inti semmejt li hemm programm fejn it-tfal ikollhom attività sportiva erba’ darbiet fil-ġimgħa.

ONOR. CLIFTON GRIMA: Nikkonferma.

ONOR. GRAHAM BENCINI: Mingħalija kien sar il-launch Ta’ Qali. Din tal-erba’ darbiet qed issir diġà?

ONOR. CLIFTON GRIMA: Ħalli ngħidlek minn fejn tlaqna. L-ikbar sfida fil-qasam sportiv hija li nibdlu l-mentalità. Tista’ tinvesti kemm trid fil-faċilitajiet, imma jekk ma tibdilx il-mentalità, jibqgħu vojta. Aħna m’għandniex dik il-problema għax insibu konkorrenza qawwija, tiftaħ faċilità u timtela, u jkun hemm nies li jgħidulek li jridu iktar ħin u spazju; tiftaħ fid-dlam u tagħlaq fid-dlam, minn qabel titla’ x-xemx filgħodu u sa tard filgħaxija. Fis-settur u l-kamp edukattiv dejjem kien hemm il-biża’ li l-isport itellef mill-aspett akkademiku, xi ħaġa li missieri beża’ minnha.

ONOR. GRAHAM BENCINI: Mhijiex vera.

ONOR. CLIFTON GRIMA: Jista’ jkun li jien nibża’ minnha wkoll fuq uliedi. U issa qed nitkellem bħala missier. Allura bdejna pilot project ġo kulleġġ – fis-sistema edukattiva tagħna għandna numru ta’ kulleġġi – u trid tara l-interpreti li jkunu propensi li jwasslu b’suċċess inizjattiva, għax inti tista’ tmur bl-aqwa inizjattivi, imma jekk ma jkollokx l-interpretu li japplikaha u jattwaha b’mod intelliġenti, jekk ma jkunx hemm il-passjoni, jekk ma jkunx hemm l-għarfien li vera hemm il-ġid warajha, allura se teħel. U din il-ħaġa llum qegħdin narawha realtà fl-iskejjel tal-Gvern. Bdejna f’diversi kulleġġi u nixtieq li sal-aħħar tal-leġiżlatura tkun fil-kulleġġi kollha. 

ONOR. GRAHAM BENCINI: Inklużi privati?

ONOR. CLIFTON GRIMA: Qed nitkellem fuq l-iskejjel tal-Gvern fejn bħala Ministru jkollok iktar saħħa. Però ejjew inħarsu lejn il-kurrikulu li għaddej xogħol fuqu mingħajr daqq ta’ trombi. Ara kemm huwa kbir l-isports, dħalna fil-kurrikulu tas-settur edukattiv, li għandna nħarsu lejn programmi li jkunu strutturati u li jħarsu lejn dan l-aspett. Tkun ħasra jekk din l-inizjattiva, li għalija hija pożittiva ħafna f’ċerti kulleġġi ma tiġix replikata fl-iskejjel kollha madwar Malta u Għawdex. Aħna m’aħniex il-ministeru tal-isport u l-edukazzjoni tal-iskejjel tal-Gvern, imma ta’ kulħadd.

ONOR. GRAHAM BENCINI: Imma diġà lħaqtu l-mira ta’ erba’ darbiet fil-ġimgħa? 

ONOR. CLIFTON GRIMA: F’kulleġġi partikolari iva, f’kulleġġi partikolari diġà għandek programm...

ONOR. GRAHAM BENCINI: Jien m’iniex wieħed minn dawk li nemmen li l-isport itellef l-edukazzjoni, anzi, pjuttost l-oppost, għax għaddejt minnha jien. Naħseb li l-edukazzjoni hija kumplimentari għall-isport.

ONOR. CLIFTON GRIMA: Mija fil-mija.

ONOR. GRAHAM BENCINI: Rigward l-obeżità, qed taraw jekk dawn il-programmi humiex qed ikollhom effett pożittiv fuq il-ġlieda kontra l-obeżità?

ONOR. CLIFTON GRIMA: Mistoqsija pertinenti. L-obeżità strettament taqa’ taħt il-Ministeru għas-Saħħa, però sar studju min-naħa tal-MCAST flimkien mal-MFA fejn rajna li ndaħħlu programm Fun Fit 5, li kien hemm anke fondi għalih mill-UEFA, u permezz tal-MCAST morna fi skola fin-naħa ta’ fuq ta’ Malta, oħra fiċ-ċentru, u oħra fin-naħa t’isfel ħalli kemm jista’ jkun nolqtu... Mill-informazzjoni li ġbarna deher ċar li anke dawk it-tfal li ħadu sehem f’dawn il-programmi, li allura żiedu l-attività fiżika, mhux jagħmlu attività fiżika biżżejjed. Jiġifieri li wieħed jaħseb li s-sistema edukattiva waħedha se ssolvi l-kwestjoni tal-obeżità, huwa żbaljat. Il-moviment irid imur ‘il hinn minn dawk il-ftit minuti ġewwa l-iskejjel tagħna, irid imur qabel jew wara l-ħin tal-iskola, irid imur fil-ħin liberu u fil-weekends.  Għandek stil ta’ ħajja marbut anke ma’ dak li wieħed jiekol, għax jekk wieħed jagħmel l-attività fiżika imma mbagħad għandu dieta li mhijiex sustanzjuża, li ma tħarisx lejn dak li huwa ikel bnin u b’saħħtu, frott, eċċ, ikun qed jagħżaq fl-ilma. Jiġifieri ara l-isport kemm huwa importanti. Fuq dan il-Kumitat missejna mas-settur edukattiv u dħalna fil-fond ħafna, l-isport purament sportiv, imma anke fuq l-aspetti marbuta ma’ ministeri oħra fosthom tat-turiżmu u tas-saħħa. 

IĊ-CHAIRPERSON: Se nagħmel l-aħħar domanda min-naħa tiegħi, imbagħad hemm ukoll l-Onor. Sammut Hili li għandha xi domandi. 

ONOR. CLIFTON GRIMA: Bil-qalb kollha.

IĊ-CHAIRPERSON: Tiegħi mhux problema, għax is-soltu tirrispondihom fil-qosor, ma ddumx. 

ONOR. CLIFTON GRIMA: Mela mhux kif tgħidu, li ma nweġibhomx. 

IĊ-CHAIRPERSON: Le, imma ndunajt li tiegħi tweġibhom fil-qosor ħafna.  Imma nsomma.

ONOR. ANDY ELLUL: Xorta jrid jgħid xi ħaġa. 

IĊ-CHAIRPERSON: Ovvju li rrid ngħidha. X’ma ngħidhiex?

ONOR. CLIFTON GRIMA: M’iniex se ngħidlek li l-iskiet huwa risposta, għax qed inwieġeb kollox. 

IĊ-CHAIRPERSON: L-ewwel nett nikkoreġi ruħi fir-rigward tas-Segretarju Permanenti, għax fil-fatt bagħat l-actual figurs u allura m’hemmx bżonn li jintbagħtu mill-Ministeru. 

ONOR. CLIFTON GRIMA: Ma kelli l-ebda dubju. 

IĊ-CHAIRPERSON: Ministru, ġie nnutat mill-Uffiċċju Nazzjonali tal-Verifika li kien hemm xi dokumenti li baqgħu ma ntbagħtux minn SportMalta, u se naqra testwalment:  

“Documentation such as the notification to commence works and work registers, required to be compiled as per the respective contracts, was not made available for audit purposes, either because it could not be traced, or it was not compiled in the first place.”

Qed nitkellmu dwar ix-shooting range. Huwa possibbli li dawn jintbagħtu lil dan il-Kumitat?
ONOR. CLIFTON GRIMA: Issir ir-rikjesta lil SportMalta. Qed nitkellmu fuq xogħol li ġie imkejjel, iċċertifikat u mħallas.

IĊ-CHAIRPERSON: Nirriferi wkoll għar-rapport ippubblikat minn The Shift fit-8 ta’ Frar 2024, bit-titlu “Millions spent by SportMalta, MOC raise questions on funding administration”. Ma nafx jekk intix tifhem għal-liema artiklu qed nirriferi.

ONOR. CLIFTON GRIMA: Le.

IĊ-CHAIRPERSON: Fil-kas nurihulek.

ONOR. CLIFTON GRIMA: Agħmilli d-domanda, m’hemmx għalfejn turini l-artiklu. 

IĊ-CHAIRPERSON: Se nikkwota:

“Sport Malta’s audited accounts for 2021 and 2022, recently tabled in parliament and previously unpublished, show how the agency spent more than €9.5 million in “assistance to sports organisations” in 2022, up some €2.7 million from the previous year.  The accounts include no futher details on how the funds were split up.”.

Fil-fatt, l-artiklu jkompli jgħid li sar breakdown by type of sport funded rather than by organisation or...

ONOR. CLIFTON GRIMA: Ma nafx kienx hemm mistoqsija supplimentari marbuta ma’ min ibbenefika u minn xiex, peró wieħed jista’ jiċċekkja. Irrid nagħmilha ċara li dawn l-għaqdiet sportivi u clubs żgħar, ħafna drabi mingħajr l-assistenza li qed issir riferenza għaliha hemmhekk, ma jeżistux.

IĊ-CHAIRPERSON: Il-mistoqsija hija dwar trasparenza mhux dwar l-allokazzjoni.

ONOR. CLIFTON GRIMA: Hemmhekk issemma l-Kumitat Olimpiku Malti, f’ġieħ kemm hemm! Kieku xi ħadd ried jaħbi xi ħaġa, żgur li mhux se jinvolvi lill-Kumitat Olimpiku Malti. Anzi, għandna relazzjoni mill-aqwa mal-istess Kumitat Olimpiku Malti, fejn qed nagħtuhom bażi iktar solida biex jaħdmu, u se nispjega kif. Qabel kien ikollhom ftehim mal-Gvern fuq fondi li jkopri sena, sentejn, imma llum il-ġurnata dan ġie miżjud għal perjodu ta’ erba’ snin biex b’hekk l-istess kumitat ikun jista’ jippjana. Il-fondi marbuta mal-għaqdiet u li jingħataw b’mod regolari b’diversi inizjattivi...  Wara l-elezzjoni tal-2022, kellna attività n-naħa ta’ fuq ta’ Malta, fejn qassamt assistenzi lil għexieren ta’ għaqdiet sportivi, li mingħajrhom ma jkunux jistgħu jorganizzaw avvenimenti, ma jkunux jistgħu jkunu ta’ għajnuna anke f’dak li għandu x’jaqsam ma’ li jżommu l-miżati għall-atleti tagħhom baxxi, kif ukoll jattiraw kompetizzjonijiet internazzjonali u jkun hemm parteċipazzjoni internazzjonali. Dawk l-assistenzi huma kruċjali.

IĊ-CHAIRPERSON: Fil-kas dak li semmejt l-ewwel, fejn saret kjarifika, tkun tista’...

ONOR. CLIFTON GRIMA: M’iniex ċert kellix mistoqsija parlamentari, imma rajt id-data x’imkien.

IĊ-CHAIRPERSON: Jekk saret mistoqsija parlamentari tajjeb għax ix-xogħol diġà sar.

ONOR. CLIFTON GRIMA: Tistaqsi lill-kollegi tiegħek min għamilha? Forsi għandkom xi chat tal-grupp jew hekk.

IĊ-CHAIRPERSON: Mhux inti rrispondejtha? Fil-kas tgħaddilna l-informazzjoni, jekk le ssir talba mill-Kumitat.

ONOR. CLIFTON GRIMA: Mhux problema. Kburi ħafna b’dik id-data.

IĊ-CHAIRPERSON:  L-Onor. Sammut Hili.

ONOR. DAVINA SAMMUT HILI: Ministru, tul dawn l-aħħar ħames snin kien hemm nefqa ta’ ftit inqas minn €1 miljun fuq scholarships liż-żgħażagħ u studenti tagħna. Tista’ tagħtina breakdown ta’ dawn l-ischolarships u tgħidilna kif wieħed jista’ jkun intitolat għalihom? Hemm ukoll estimu ta’ nefqa sportiva ta’ €3.4 miljun fuq sport activities and assistance to organisations. Minbarra d-29 skola li semmilna s-Segretarju Permanenti hemm xi assoċjazzjonijiet oħra li jibbenefikaw minn dan il-fond?

ONOR. CLIFTON GRIMA: M’aħniex insemmu wkoll il-Be Active fund fejn fl-aħħar snin ġew investiti madwar €800,000, u SportMalta rebħet ukoll award f’livell Ewropew li jingħata lil min jagħmel achievement f’dan is-settur. 

Hemm numru ta’ scholarships li jingħataw lill-istudenti tagħna li jkunu jridu jmorru għal karriera... Dawn l-ischolarships għandi d-dubji tiegħi kemm huma maqbuda fid-dokument li għamel riferenza għalih l-Onor. Bencini, għax huma meqjusa bħala fondi edukattivi. Min irid jispeċjalizza f’settur ieħor sportiv nagħtuh l-għodda biex imur barra minn xtutna biex jagħmel dan. Għexieren ta’ studenti u żgħażagħ jibbenefikaw minn dan kollu, u l-fondi jkomplu jikbru minn sena għall-oħra però qatt ma huwa biżżejjed. Il-kompetizzjoni hija waħda kbira u l-proċess tal-għażla huwa rigoruż, imma qatt ma huwa biżżejjed. Huwa l-ħsieb tagħna li nkomplu nżidu u ninvestu dejjem iktar hemmhekk. 

Rigward l-attività fiżika għandek fondi li jibbenefikaw minnhom b’mod predominanti l-clubs u l-assoċjazzjonijiet sportivi. Dawk qegħdin hemmhekk proprju abbażi tal-għarfien tagħna li minkejja li l-Gvern għandu ċerta saħħa, b'mod predominanti faċilitajiet u anke riżorsi finanzjarji, waħdu ma jistax jilħaq fejn għandu jilħaq. Allura, permezz ta’ dawn it-tip ta’ fondi,  inti tagħti inċentiv lil club biex jagħmel inizjattiva li qed joħlom biha, għax il-ħolm huwa kruċjali, u tagħtih il-fondi biex ikun jista’ jagħmilha. Nagħtuhom l-għajnuna sabiex l-atleti tagħhom jibbenefikaw billi joħolqu kompetizzjoni, inizjattivi, training camps anke barra minn xtutna, u jorganizzaw tournaments internazzjonali f’Malta. U d-domanda dejjem tikber, għax kif jgħidu t-Taljani l’appetito vien mangiando; iktar ma tagħti dawn it-tip ta’ inizjattivi iktar tikber id-domanda. U nista’ ngħid b’wiċċi minn quddiem li aħna ffortunati biżżejjed li ngħixu f’era fejn pajjiżna qiegħed verament jagħti l-importanza għall-isport. Nistgħu nagħmlu ħafna iktar, m’aħniex perfetti, imma r-realtà hija waħda u ċara. Dawk huma l-figuri u fatti u ħadd ma jista’ jmerihom. Imbagħad fuq kollox hemm l-isbaħ ħaġa, li hija l-esperjenza li jieħdu t-tfal tagħna.

IĊ-CHAIRPERSON:  L-Onor. Muscat.

ONOR. ALEX MUSCAT: Ministru, tista’ tagħtina aġġornament dwar it-trakka tal-karozzi? Lili jkellmuni ħafna nies li lanqas ngħidilhom dilettanti, għax meta jonfqu u jinvestu flus kbar f’dan l-isports, tara li mhumiex dilettanti.

ONOR. CLIFTON GRIMA: Tliet ġimgħat ilu kellna f’pajjiżna l-organizzaturi tal-kampjonat kalendarju tal-FIA tad-drag racing. Forsi jkun hawn min jgħidli li diġà qiegħda hemmhekk, imma r-realtà hija li qatt ma kellha r-rekwiżiti neċessarji biex tiġi rikonoxxuta mill-FIA bħala trakka li tista’ tidħol fil-kalendarju uffiċjali. Illum il-ġurnata ħarġu l-permessi tal-Awtorità tal-Ippjanar, sar xogħol ta’ tindif u xogħol ta’ rilokazzjoni ta’ aspett industrijali li kienu qed joperaw fl-akkwata, jiġifieri ftaħna l-ispazju. Illum, in-nies li għamilt riferenza għalihom inti qed jaraw li verament miexi x-xogħol. Daħlet anke d-dokumentazzjoni neċessarja u sar il-ħlas neċessarju lill-Awtorità tal-Ippjanar biex joħroġ il-permess għat-trakka l-kbira. Allura, dik li kienet biss ħolma, u li kienet biss tħażżiża fuq karta, illum qegħdin narawha ssir realtà billi nafu liema hija l-art identifikata, billi naraw li jkollok rilokazzjoni ta’ min forsi kien qiegħed jokkupa titolu jew ieħor tal-art li identifikajna, billi hemm baġit ta’ €18-il miljun tal-NDSF, u billi hemm baġit li joħroġ mill-fond konsolidat u li diġà bdejna nużaw. Hemm diversi esperti li diġà taw l-input tagħhom, uħud minnhom iltqajt magħhom personalment, kemm on site u anke fl-uffiċċju tiegħi. Ir-realtà hija li x-xogħol miexi, sar ħafna xogħol preparatorju, u issa,  jekk il-Bambin irid, ix-xogħol li jonqos huwa wieħed li b’mod tanġibbli se nibdew naraw din il-ħolma ssir realtà sabiħa li minnha se jibbenefika pajjiżna li għall-ewwel darba se nkunu nistgħu nkunu fil-kalendarju tal-FIA. Din hija xi ħaġa kbira. Meta semmejna l-faċilitajiet jien għedt li l-entitajiet internazzjonali nistenna li jiċċertifikawhom, u hawnhekk se nkunu qegħdin nagħmlu l-istess ħaġa.

IĊ-CHAIRPERSON: Grazzi, Ministru. Nassumi li hemm iktar domandi imma sar il-ħin għall-Plenarja. 

ONOR. CLIFTON GRIMA: Jien disponibbli kull meta tridu.

IĊ-CHAIRPERSON: Grazzi talli ġejt. Bħala Kumitat qed naġġornaw għal nhar it-Tlieta 18 ta’ Ġunju. Kif diġà qbilna huwa intiż sabiex jiġu s-CEO u ċ-Chairman ta’ SportMalta. F’każ li ma jkunux jistgħu jiġu, konna qbilna li jiġi ċ-Chair tal-NDSF u rappreżentant mill-Malta Sailing Federation.

ONOR. CLIFTON GRIMA: Jekk tippermettuli ngħid bħalissa SportMalta għandha impenji internazzjonali marbuta ma’ dawn il-kompetizzjonijiet li qegħdin ngħinu lill-Aquatic Sport Association torganizza. Jiġifieri jekk tistgħu ssejħulhom darb’oħra tkunu qegħdin tagħmluhom ħajjithom aktar faċli.

IĊ-CHAIRPERSON: Fil-fatt diġà konna tlabnihom jiġu darb’oħra u qalulna li ma setgħux u pposponejna. 

ONOR. CLIFTON GRIMA: Għax qed nimlilhom il-kalendarju mhux ħażin!

IĊ-CHAIRPERSON: Tajjeb. Mela għal-laqgħa li jmiss se nsejħu lir-rappreżentatni tal-NDSF,  tal-Malta Sailing Federation u ta’ Yachting Malta u nħallu lil SportMalta pendenti. Nirringrazzjakom.

Fl-4.02 p.m. il-Kumitat aġġorna.
